
ᑐᓂᔭᐅᔪᑦ ᐅᕗᖓ  

ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑦ  

ᕕᕝᕗᐊᕆ 2025  

 

ᐆᒧᖓ  
 

ᑐᑭᓯᒋᐊᒃᑲᓐᓂᓂᕐᒧᑦ: X ᐊᑐᓕᖁᔭᐅᔪᑦ:    ᐃᓱᒪᓕᐅᓂᕐᒧᑦ:  
 

ᐱᔾᔪᑎᖓ: ᐃᒪᕐᒥᐅᑕᓕᕆᔨᒃᑯᑦ (DFO) – ᐃᖃᓗᓕᕆᓂᕐᒥᑦ ᐊᐅᓚᑦᓯᔩᑦ (FM) ᐊᐅᓚᑦᓯᔾᔪᑏᑦ ᐱᓪᓗᒋᑦ ᑐᓴᕋᑦᓴᑦ  
 

ᑐᑭᓯᒋᐊᕈᑏᑦ:  
 

ᐃᒪᕐᒥᐅᑕᐃᑦ ᐆᒪᔪᐃᑦ:  

1. ᑐᒑᓖᑦ  

• ᑲᑎᑦᑐᒋ ᑐᓴᖅᑎᑦᑎᒍᑕᐅᓯᒪᔪᑦ ᓄᓈᖅᑕᐅᔪᑦ ᐊᓪᓚᙳᐊᓂᑦ ᐊᐅᓚᑦᑎᓂᕐᒥᑦ 2023/2024 ᐊᖑᓇᓱᓐᓇᐅᑎᓪᓗᒍ 

ᐅᑯᐊᖑᓚᐅᖅᑐᑦ: ᔫᓐᔅ ᐃᒪᖓ 39, ᓯᒥᑦ ᐃᒪᖓ 0, ᐅᐊᓐᓇᖓᓂ ᑕᓯᐅᔭᖅᔪᐊᖅ 188, ᑰᒐᓛᕐᔫᑉ ᕿᑭᖅᑕᖓ 103, 

ᑲᓇᓐᓇᖓᓂ ᕿᑭᖅᑖᓗᒃ 122, ᑕᓪᓗᕈᑎᐅᑉ ᑐᓄᓂᕈᓯᐅᓪᓗ ᐃᒪᖓ 247, ᐊᒻᒪ ᑕᓯᐅᔭᖅ 145. 

• ᐊᔾᔨᙳᐊᒥᑦ ᖃᐅᔨᓴᕐᓂᕐᒥᑦ ᓇᓚᐅᑦᑖᓂᕐᒥᑦ ᐅᐊᓐᓇᖓ ᑕᓯᐅᔭᖅᔪᐊᕐᒥᑦ (NHB) ᐊᓪᓚᙳᐊᑦ ᐊᒥᓲᓂᖏᓐᓂᒃ 

ᑲᒪᒋᔭᐅᔪᔪᖅ ᐋᒌᓯ 2024ᒥᑦ ᐊᒻᒪᓗ ᐃᓕᓯᓂᐊᖅᑐᖅ ᐊᒥᓲᓂᖏᓐᓂᒃ ᓇᓚᐅᑦᑖᓂᕐᒥᑦ ᑕᐃᑲᓃ-ᐊᑐᖅᑕᐅᔪᒥᑦ, 

ᐱᕙᓪᓕᐊᑎᑦᑎᓂᕐᒥᑦ ᑭᓪᓕᖓ ᖃᐅᔨᒪᔾᔪᑎᔅᓴᐅᓂᖓᓂ (LRP). ᑭᓪᓕᖓ ᖃᐅᔨᒪᔾᔪᑎᔅᓴᐅᓂᖓᓂ (LRP) ᓇᓗᓇᐃᖅᓯᓲᖅ 

ᑭᓪᓕᖏᓐᓂᒃ ᑖᒃᑯᓄᖓ ᐅᔾᔨᕈᓱᓐᓂᕐᒧᑦ ᐊᒻᒪᓗ ᐊᑦᑕᓇᖅᑐᓄᑦ ᑭᓪᓕᒋᔭᐅᔪᓂᑦ ᐊᑖᒍᑦ ᐃᒪᕐᒥᐅᑕᓕᕆᔨᒃᑯᑦ 

ᑲᔪᓰᓐᓇᕈᓐᓇᖅᑐᒃᑯᑦ ᐃᖃᓗᓕᕆᓂᕐᒧᑦ ᐋᖅᑭᔅᓱᖅᓯᒪᔪᒥᑦ, ᐊᒻᒪᓗ ᐋᖅᑭᔅᓱᖅᓯᒪᔪᖅ ᐱᕙᓪᓕᐊᕈᑕᐅᔭᕆᐊᓕᒃ ᑭᓪᓕᖓ 

ᖃᐅᔨᒪᔾᔪᑎᔅᓴᐅᓂᖓᓂ (LRP) ᐱᓪᓗᐊᑕᓄᑦ ᐊᕕᑦᑐᖅᓯᒪᔪᓄᑦ ᐃᖃᓗᓕᕆᓂᕐᒧᑦ. ᑭᓪᓕᖓ ᖃᐅᔨᒪᔾᔪᑎᔅᓴᐅᓂᖓᓂ 

ᐱᕙᓪᓕᐊᑎᑕᐅᓂᖓ ᐅᐊᓐᓇᖓ ᑕᓯᐅᔭᖅᔪᐊᕐᒥᑦ ᐊᓪᓚᙳᐊᓄᑦ ᑲᓱᓂᐊᖅᑐᖅ 2024/25ᒥᑦ, ᓂᕆᐅᒋᔭᐅᓪᓗᓂ 

ᐱᔭᕇᖅᑕᐅᓯᒪᓛᖅᑐᖅ ᐃᓱᖓᓂ 2025/26. 

• ᐃᖅᑲᖅᑐᐃᕕᓕᕆᔨᑦᑎᒍᑦ ᕿᒥᕐᕈᓂᕐᒥᑦ ᐃᓱᒪᒋᓗᒋᑦ ᕿᑭᖅᑖᓗᒃ ᐃᒪᖓᓂ ᐊᓪᓚᙳᐊᑦ ᐊᐅᓚᑕᐅᓂᖏᓐᓂᒃ 

ᐱᒋᐊᖅᑕᐅᓚᐅᖅᓯᒪᔪᖅ ᐃᓱᐸᓗᖓᓂ 2022−ᒥᑦ ᑖᒃᑯᓄᐊ ᕿᑭᖅᑖᓗᒃ ᐆᒪᔪᓕᕆᔨᒃᑯᑦ ᑲᑎᒪᔨᖏᑦ (QWB) ᐊᒻᒪᓗ 

ᑎᓴᒪᓄᑦ ᕿᑭᖅᑖᓗᒃ ᐆᒪᔪᕐᓂᐊᖅᑎᒃᑯᑦ ᑲᑐᔾᔨᖃᑎᒌᖏᓐᓄᑦ (HTO/HTA). ᐃᖅᑲᖅᑐᐃᕕᓕᕆᔨᑦᑎᒍᑦ ᕿᒥᕐᕈᓂᐊᔪᖅ 

ᐱᓕᕆᐊᖑᔪᖅ ᓱᓕ. 

• ᓇᓗᓇᐃᔭᐃᓚᐅᖅᑎᓪᓗᒋᑦ ᐊᕐᕌᒎᑉ ᐃᓗᐊᓂ ᖃᓄᐃᓕᐅᕈᑎᓂᑦ ᐅᓪᓗᕐᓯᐅᑎᒍᑦ ᐊᒻᒪ ᓴᓂᕐᕙᑦᑕᐅᓯᒪᔪᓂᑦ 

2024/2025−ᓄᑦ, ᕿᓚᓗᒐᕐᓄᑦ ᐊᓪᓚᖕᖑᐊᓄᑦ ᓂᕕᖓᑖᑦ (ᐱᖃᓯᐅᔾᔭᐅᓗᑎᒃ ᓯᕗᓪᓕᕐᒥᑦ ᐊᕐᕌᒍᒥ ᐱᓯᒪᔪᑦ) ᐊᒻᒪ 

ᑐᑭᓯᒋᐊᕈᑎᖏᓐᓂᑦ ᑲᑎᕐᓱᕐᓯᒪᔪᓂᑦ ᑐᓂᐅᖅᑲᖅᑕᐅᓚᐅᖅᑐᑦ ᐃᓘᓐᓇᖏᓐᓄᑦ ᓂᕐᔪᑎᓕᕆᕙᑦᑐᓄᑦ ᓄᓇᓕᓐᓄᑦ 

ᐅᐱᕐᖓᑦᓵᖓᓂ/ᐊᐅᔭᖓᓂ 2024. 

• ᐅᖃᖃᑎᒌᓐᓂᐅᔪᑦ ᐃᒪᕐᒥᐅᑕᓕᕆᔨᒃᑯᑦ ᖃᐅᔨᓴᖅᑏᑦ ᐅᖃᐅᔾᔪᖅᑕᖏᓐᓂᒃ ᐱᔾᔪᑎᒋᓪᓗᒍ ᕿᑭᖅᑖᓗᒃ ᐃᒪᖓᓂ 

ᐊᓪᓚᙳᐊᓂᑦ ᐱᓕᕆᐊᖑᕋᑖᔪᔪᑦ ᓄᓇᓕᐅᔪᓂᑦ ᐆᒪᔪᕐᓂᐊᖅᑎᒃᑯᓪᓗ ᑲᑐᔾᔨᖃᑎᒌᖏᓐᓂᒃ ᐃᑉᐱᐊᕐᔪᒻᒥ ᒥᑦᑎᒪᑕᓕᒻᒥᓪᓗ 

ᕕᕝᕗᐊᕆᒥᑦ ᐊᒻᒪᓗ ᔫᓂᒥᑦ 2024−ᒥᑦ, ᑕᐃᒪᐃᔪᔪᑦ. SAR 2020/048 ᐃᓗᓕᖃᒻᒪᑕ ᑐᓴᐅᒪᒍᑎᔅᓴᓂᒃ ᑐᕌᖓᔪᓂᒃ 

ᓇᓗᓇᐃᔭᑦᑕᐅᓂᖏᓐᓄᑦ ᑕᓯᐅᔭᐅᑉ ᐊᒻᒪᓗ ᑕᓪᓗᕈᑎᐅᑉ ᑐᓄᓂᕈᓯᐅᓪᓗ ᐃᒪᕕᖓᓂ ᐊᓪᓚᙳᐊᑦ ᕿᓚᓗᒐᕕᔅᓴᐅᔪᓂᒃ. 

SAR 2020/051 ᓇᓗᓇᐃᔭᔅᓯᒻᒪᑕ ᒥᔅᓴᐅᓴᑦᑕᐅᓂᖏᓐᓂᒃ ᐊᒥᓲᓂᖏᑕ ᐊᒻᒪᓗ ᑲᑎᓪᓗᒋᑦ ᐱᔭᐅᒍᓐᓇᑦᑎᑕᐅᔪᑦ 

ᑎᑭᐅᑎᔭᐅᓗᑎᒃ ᐱᔭᐅᓯᒪᔪᑦ ᑕᓯᐅᔭᐅᑉ ᐊᓪᓚᙳᐊᓂᒃ ᕿᓚᓗᒐᕕᔅᓴᐅᑎᑕᐅᔪᓂᒃ. 

• ᑲᓇᑕᒥ ᖃᐅᔨᓴᕐᓂᕐᒧᑦ ᐅᖃᐅᔾᔪᐃᔨᓂᑦ ᑲᑎᒪᔩᑦ (CSAS) ᐱᓕᕆᖃᑎᒌᑦ ᕿᒥᕐᕈᓂᖏᓐᓄᑦ ᑲᑎᒪᓂᖃᓛᖅᑐᑦ ᔮᓄᐊᕆ 

14, 2025ᒥᑦ, ᐱᔾᔪᑎᖃᕐᓗᑎᒃ “ᐃᓱᒪᒋᔭᐅᔭᕆᐊᓕᓐᓂᒃ ᓄᑖᒥᑦ ᐊᐅᓚᑦᑎᓂᕐᒧᑦ ᐋᖅᑭᔅᓱᖅᓯᒪᔪᒥᑦ: ᑲᔪᓰᓐᓇᑦᑎᐊᖅᑐᒥᑦ 

ᐊᓪᓚᙳᐊᓂᑦ ᐅᐊᓐᓇᖓᓂ ᐊᒻᒪᓗ ᑲᓇᓐᓇᖓᓂ ᕿᑭᖅᑖᓗᒃ”. ᐊᐅᓚᑦᑎᔨᐅᖃᑎᒌᑦ ᑐᙳᓱᑦᑎᑕᐅᓯᒪᔪᑦ 

ᐱᖃᑕᐅᖁᔭᐅᓪᓗᑎᒃ. 

• ᑲᓇᑕᒥ ᖃᐅᔨᓴᕐᓂᕐᒧᑦ ᐅᖃᐅᔾᔪᐃᔨᓂᑦ ᑲᑎᒪᔩᑦ ᐱᓕᕆᖃᑎᒌᑦ ᕿᒥᕐᕈᓂᖏᓐᓄᑦ ᑲᑎᒪᓂᕐᒥᑦ ᓂᕆᐅᒋᔭᐅᔪᖅ 

ᐅᐱᕐᖓᔅᓵᖓᓂ 2025ᒥᑦ ᑐᓴᐅᒪᑎᑦᑎᓂᕐᒥᑦ ᐊᒥᓲᓂᖏᓐᓂᒃ ᓇᓚᐅᑦᑖᖅᓯᒪᔪᓂᑦ ᐊᒻᒪᓗ ᑲᔪᓰᓐᓇᕈᓐᓇᖅᑐᒥᑦ 

ᐊᖑᓇᓱᓐᓂᕐᒧᑦ ᖁᑦᑎᓐᓂᖓᓂ ᐅᖃᐅᔾᔪᐃᓂᕐᒥᑦ ᕿᑭᖅᑖᓗᒃ ᐃᒪᖓᓂ ᐊᓪᓚᙳᐊᑦ ᐊᒥᓲᓂᖏᓐᓂᒃ. 

• ᓄᓇᕗᑦ ᐊᓪᓚᙳᐊᓕᕆᓂᒻᒧᑦ ᐃᖅᑲᓇᐃᔭᖃᑎᒋᑦᑐᑦ ᑲᔪᓯᒻᒪᑕ ᐃᖅᑲᓇᐃᔮᖃᓐᓂᒻᒥᓂᒃ ᑖᔅᓱᒥᖓ ᕿᒥᕐᕈᓂᐅᔪᒥᒃ ᐊᒻᒪᓗ 

ᐊᖑᒪᑎᒋᐊᓕᑦᑎᑕᐅᓂᖏᓐᓂᒃ ᑲᑎᖅᓱᖅᓯᒪᔪᑦ ᐃᖃᓗᓕᕆᓂᕐᒥᑦ ᐊᐅᓚᑦᑎᓂᕐᒧᑦ ᐸᕐᓇᐅᑎ (IFMP) ᐊᓪᓚᖑᐊᓄᑦ 

ᓄᓇᕗᑦ ᓄᓇᓕᖃᕕᐅᓕᑦᑐᓄᑦ. ᒫᓐᓇᕈᓘᓚᐅᖅᑐᖅ ᐊᓪᓚᙳᐊᓕᕆᓂᕐᒧᑦ ᐱᓕᕆᖃᑎᒌᑦ ᑲᑎᙵᔪᑦ ᑲᑎᒪᓂᖃᓚᐅᖅᑐᑦ 

ᕖᕝᕗᐊᓕ 2024−ᒥᑦ. ᐃᒪᕐᒥᐅᑕᓕᕆᔨᒃᑯᑦ ᓂᕆᐅᓂᖃᑦᑎᐊᖅᑐᑦ ᐱᖃᑕᐅᓂᖏᓐᓂᒃ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ 

ᑲᑎᒪᔨᖏᓐᓂᒃ (NWMB) ᑖᒃᑯᓂᖓ ᐱᓕᕆᖃᑎᒌᑦ ᑲᑎᒪᓂᖏᓐᓂᒃ.  

https://www.dfo-mpo.gc.ca/csas-sccs/Publications/SAR-AS/2020/2020_048-eng.html
https://www.dfo-mpo.gc.ca/csas-sccs/Publications/SAR-AS/2020/2020_051-eng.html


• ᐸᕐᓇᐅᑕᐅᑎᓪᓗᒍ 2024/2025 ᐊᓪᓚᙳᐊᕋᓱᐊᕐᓇᐅᑎᓪᓗᒍ, ᐃᒪᒻᒥᐅᑕᓕᕆᔨᒃᑯᑦ ᑐᑦᓯᕋᖅᑐᑦ ᐊᖑᓇᓱᑦᑎᓄᑦ ᐊᒻᒪ 

ᒥᑭᒋᐊᕐᓂᐊᖅᑎᓄᑦ ᑲᑐᔾᔨᖃᑎᒌᓄᑦ (HTO/HTA) ᐅᑎᖅᑎᑦᓯᖁᔭᐅᓗᑎᒃ ᑕᒪᒃᑮᓐᓂᒃ ᐊᑐᕐᓯᒪᔪᓂᑦ ᐊᒻᒪ ᐊᑐᕐᓯᒪᖏᑦᑐᓂᑦ 

ᓂᕕᖓᑖᓂᑦ ᐊᒻᒪ ᓂᕐᔪᑎᖅᑕᒥᓂᕐᓂᒃ ᑎᑎᕋᕐᕕᑦᓴᓂᑦ 2024/25−ᓂᓴᕐᓂᒃ ᐱᕕᖃᕐᕕᑦᓴᖓ ᒪᑐᑎᓪᓗᒍ (ᒫᕐᓯ 31, 

2025).  

• ᑐᓂᐅᖅᑲᖅᑕᐅᓚᐅᖅᑎᓐᓇᒋᑦ 2025 ᐊᖑᓇᓱᓐᓂᕐᒧᑦ ᓂᕕᖓᑖᑦ, 2024 ᕿᓚᓗᒐᖅᑕᐅᒧᓄᑦ ᑲᑎᑦᑎᑕᐅᓂᐊᖅᑐᑦ, 

ᐊᕐᕌᒍᒧ ᐊᓯᓅᖅᑐᓄᑦ ᐃᓕᐅᖅᑲᖅᑕᐅᓂᖏᑦ ᐋᖅᑭᑦᑕᐅᓂᐊᖅᑐᑦ, ᐊᒻᒪ ᓄᓇᓕᒻᒧᑦ ᐃᓕᐅᖅᑲᖅᑕᐅᓂᖏᑦ 

ᐱᔪᒪᔭᐅᓂᐊᖅᑐᑦ ᐊᕕᒃᑐᖅᓯᒪᔪᓂᑦ ᓂᕐᔪᑎᓕᕆᓂᕐᒧᑦ ᐃᖃᓇᐃᔭᕐᕕᖁᑎᖓᓂᑦ (RWO). 

  

2. ᐊᐃᕖᑦ  

• ᑲᑎᓪᓗᒋᑦ ᐅᖃᐅᑎᒋᔭᐅᓯᒪᔪᑦ ᐊᓐᓇᐅᒪᒐᓱᐊᕈᑎᒋᔭᐅᓪᓗᑎᒃ ᑎᑭᐅᑎᔭᐅᔪᑦ ᐊᐃᕖᑦ ᐃᓗᐊᓂ ᓄᓇᕗᑦ 

ᓄᓇᓕᖃᕕᐅᓕᑦᑐᓄᑦ ᑕᒪᑐᒧᖓ 2023/2024−ᒧᑦ ᓇᓪᓕᕉᑎᒻᒥ 12-ᖑᔪᑦ. ᑭᓯᐊᓂ, 2023/2024−ᒥᑦ ᐊᐃᕝᕙᖅᑕᐅᔪᑦ 

ᐅᓂᒃᑲᐅᓯᐅᓯᒪᔪᑦ ᑐᓂᔭᐅᓯᒪᙱᑦᑐᑦ ᓱᓕ ᐃᒪᕐᒥᐅᑕᓕᕆᔨᒃᑯᓐᓄᑦ ᐊᒥᓱᓂᑦ ᓄᓇᓕᓐᓂᑦ ᓄᓇᕗᒻᒥ.  

• ᑲᑎᓪᓗᒋᑦ ᐅᖃᐅᑎᒋᔭᐅᓯᒪᔪᑦ ᑎᑭᐅᑎᔭᐅᓯᒪᔪᑦ ᐊᐃᕖᑦ ᑕᒪᒃᑯᓄᖓ ᐱᓕᐅᑎᓂᒻᒧᑦ ᐊᖑᓇᓱᐋᑦᑎᓄᑦ 2023/2024−ᒥ 

ᐃᒪᓇᑎᒋᐅᓚᐅᖅᑯᑦ 27. 

• ᐃᓱᒪᓕᐅᕆᓚᐅᖅᑎᓪᓗᒋᑦ ᓄᓇᕗᑦᒥ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᑲᔪᓯᖏᓪᓗᑎᒃ ᐊᑐᑲᐃᓐᓇᖅᑐᒥᑦ ᐊᐃᕝᕙᕋᓱᐊᕐᓂᕐᒧᑦ 

ᐊᖑᓇᓱᑦᑕᐅᔪᓂᑦ ᐊᑐᐊᒐᖓᓂ 2023 ᐊᕐᕌᒍᖓᓂ, ᓄᓇᕗᑦ ᐊᐃᕕᕐᓄᑦ ᐱᓕᕆᖃᑎᒌᑦ ᑲᑎᙵᔪᑦ 

ᐋᖅᑭᔅᓱᐃᖃᑎᒌᓚᐅᖅᑑᒃ ᓄᑖᒥᑦ ᓚᐃᓴᓐᓯᑖᕐᓂᕐᒥᑦ ᐱᓕᕆᓂᐅᔪᒥᑦ ᐱᒋᐊᓐᓂᐊᖅᑐᒥᑦ 2024−ᒥᑦ. ᐊᑖᒍᑦ ᓄᑖᖑᔪᖅ 

ᐊᐃᕝᕙᕋᓱᐊᕐᓂᕐᒧᑦ ᐊᖑᓇᓱᑦᑕᐅᔪᓂᑦ ᓚᐃᓴᓐᓯᑖᕐᓂᕐᒧᑦ ᐱᓕᕆᓂᐅᔪᒥᑦ ᓄᓇᕗᒻᒥ ᓇᔪᖅᑕᐅᔪᒦᑦᑐᒥᑦ, ᐊᐃᕖᑦ 

ᑲᔪᓯᓂᐊᖅᑐᑦ ᐊᑲᐅᓈᑦᑐᒃᑯᑦ ᐊᖑᓇᓱᒃᑕᐅᓗᑎᒃ ᐃᓄᓐᓄᑦ ᐊᒻᒪ ᐊᐃᕕᖅᓯᐅᕐᓂᕐᒧᑦ ᑐᓂᓯᔪᑦ ᐊᑲᐅᓈᖅᑐᒃᑯᑦ ᐃᑲᔫᓯᐊᓂᒃ 

ᓄᓇᕗᒻᒥ ᓄᓇᓕᖃᖅᑐᓄᑦ.  

• 2024/2025 ᑮᓇᐅᔭᓕᕆᓐᓇᐅᑉ ᐊᕐᕌᒍᖓᓂ ᓯᕗᓪᓕᖅᐹᖑᓚᐅᖅᑐᖅ ᐊᑐᕐᓂᕐᒥᑦ ᓄᑖᒥᑦ ᓚᐃᓴᓐᓯᒧᑦ ᐱᓕᕆᓂᐅᔪᒥᑦ, 

ᕿᓚᒻᒥᐅᓂᖅᓴᒃᑯᑦ ᑐᔅᓯᕋᐅᑎᓂᑦ ᐊᖏᕈᓐᓇᖅᑐᑎᒃ ᑕᑯᖃᓯᐅᑎᓗᒋᑦ ᑭᖑᓂᑦᑎᓐᓂᑦ ᐊᕐᕌᒎᓚᐅᖅᑐᓂᑦ. 

• ᒪᓕᓪᓗᒍ ᓄᑖᖑᔪᖅ ᐱᓕᕆᓂᐅᔪᖅ ᓇᓗᓇᐃᖅᓯᒪᔪᖅ ᖁᓛᓂ, 137 ᐊᐃᕝᕙᕋᓱᐊᖅᑐᑦ ᐊᖑᓇᓱᒍᒪᔪᑦ 

ᐊᖏᖅᑕᐅᓚᐅᖅᑐᑦ 2024−ᒧᑦ (ᐊᕐᕕᐊᑦ 4, ᓴᓪᓖᑦ 62, ᐃᒡᓗᓕᒃ 25, ᐃᖃᓗᐃᑦ 3, ᐸᓐᓂᖅᑑᖅ 3, ᒥᑦᑎᒪᑕᓕᒃ 7, 

ᑲᖏᕐᖠᓂᖅ 3, ᐊᒻᒪᓗ ᓴᓂᕋᔭᒃ 30). ᑭᖑᓪᓕᑉᐹᖓᓂ, 71 ᐊᐃᕖᑦ ᐱᓕᐅᑎᓂᒻᒧᑦ ᐊᖑᓇᓱᐊᒍᑎᑦ ᐱᒍᓇᐅᑎᖏᑦ 

ᓴᓇᔭᐅᓚᐅᖅᑯᑦ ᐊᒻᒪᓗ ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᐱᓯᒪᓕᑦᑐᑎᒃ ᐅᓂᒃᑳᓕᐊᖑᓯᒪᔪᓂᒃ 27 ᑲᔪᓯᑦᑎᐋᓚᐅᑦᑐᓂᒃ 

ᐊᖑᔭᐅᓯᒪᓂᕋᑦᑕᐅᓪᓗᑎᒃ. ᐃᖃᓗᓕᕆᔨᒃᑯᑦ ᐊᒻᒪ ᑕᕆᐅᓕᕆᔨᒃᑯᑦ ᑲᓇᑕᒥ ᐃᖅᑲᓇᐃᔭᖅᑎᖏᑦ ᖃᐅᔨᒋᐊᒃᑲᓂᕐᓂᐊᖅᑐᑦ 

ᐊᐃᕝᕙᒐᓱᑐᐃᓐᓇᓂᕐᒧᑦ ᐊᐅᓪᓚᕈᔾᔨᔨᓂᑦ ᐱᔭᐅᓯᒪᑦᑎᐊᕋᓗᐊᕐᒪᖔᑕ ᑐᓴᖅᑎᑦᑎᓂᕐᒧᑦ ᑐᑭᓯᒋᐊᕈᑎᑦ ᐊᒻᒪ 

ᖃᐅᔨᓴᕋᒡᓴᖏᓐᓂ ᐊᒡᒋᖅᑐᓂᑦ ᑕᖅᑭᓂᑦ. 

• ᐸᕐᓇᐸᓪᓕᐊᓂᒃᑯᑦ 2025/26 ᐊᐃᕝᕙᒐᓱᑐᐃᓐᓇᓂᕐᒧᑦ ᑎᑭᑉᐸᑦᑐᓄᑦ ᐊᖑᓇᓱᓐᓂᕐᒧᑦ, ᑕᒪᕐᒥᑦ ᐱᖓᓱᑦ ᐊᕕᑦᑐᖅᓯᒪᔪᒥᑦ 

ᐆᒪᔪᓕᕆᔨᒃᑯᑦ ᓇᓗᓇᐃᖅᓯᓯᒪᔪᑦ ᐊᑐᕈᒪᔭᒥᓂᒃ ᐃᒪᒻᒥᐅᑕᓕᕆᔨᒃᑯᑦ ᑲᒪᒋᔭᖃᕐᓗᑎᒃ ᐊᐃᕝᕙᒐᓱᑐᐃᓐᓇᓂᕐᒧᑦ 

ᑎᑭᑉᐸᑦᑐᓄᑦ ᐊᖑᓇᓱᓐᓂᕐᒧᑦ ᑐᔅᓯᕋᐅᑎᓂᑦ ᐊᕕᑦᑐᖅᓯᒪᔪᓂᑦ ᓄᓇᓕᖁᑎᖏᓐᓂᒃ. ᐱᓕᕆᓂᖏᑦ ᑐᔅᓯᕋᐅᑎᓂᑦ 

ᐱᖃᓯᐅᔾᔨᕗᖅ ᑐᓂᓯᓂᕐᒥᑦ ᑐᔅᓯᕋᐅᑎᑖᕈᒪᓂᕐᒥᑦ ᐆᒪᔪᕐᓂᐊᖅᑎᒃᑯᑦ ᑲᑐᔾᔨᖃᑎᒌᖏᓐᓂᒃ ᐊᒻᒪᓗ ᐊᐅᓪᓚᐅᔾᔨᔨᓂᑦ 

ᖄᒃᑲᓐᓂᐊᒍᑦ ᕿᒥᕐᕈᓂᕐᒥᑦ ᑐᔅᓯᕋᐅᑎᖏᓐᓂᒃ. ᑐᔅᓯᕋᕐᓂᕐᒥᑦ 2025ᒥᑦ ᐊᐃᕝᕙᒐᓱᐊᕐᓂᕐᒧᑦ ᑎᑭᑉᐸᑦᑐᓂᑦ ᐊᖑᓇᓱᓐᓂᕐᒧᑦ 

ᑐᔅᓯᕋᐅᑎᓂᑦ ᑐᓐᓂᖅᓴᐅᓚᐅᖅᑐᑦ ᓄᕕᐱᕆ 14, 2024ᒥᑦ, ᑐᓂᓯᓂᕐᒧᑦ ᐃᓱᓕᕝᕕᔅᓴᖃᖅᑐᑎᒃ ᕕᕝᕗᐊᕆ 21, 2025ᒥᑦ.  

• ᑲᓇᑕᒥ ᖃᐅᔨᓴᕐᓂᕐᒧᑦ ᐅᖃᐅᔾᔪᐃᔨᓂᑦ ᑲᑎᒪᔩᑦ ᑐᓴᐅᒪᑎᑦᑎᓂᕐᒥᑦ ᐊᒥᓲᓂᖏᓐᓂᒃ ᓇᓚᐅᑦᑖᖅᓯᒪᔪᓂᑦ ᖁᑦᑎᑦᑐᒥᑦ 

ᐊᑦᓛᓐᑎᒃ ᐊᐃᕖᑦ ᐊᒥᓲᓂᖏᓐᓂᒃ ᐋᖅᑭᔅᓯᒪᔪᖅ ᔮᓄᐊᕆ 28-29, 2025ᒧᑦ. 

 

3. ᖃᑯᖅᑕᖅ ᕿᓚᓗᒐᖅ  

• ᑲᑎᑦᑐᒋᑦ ᑐᓴᖅᑎᑦᑎᒍᑕᐅᓯᒪᔪᑦ ᓄᓈᖅᑕᐅᔪᑦ ᕿᓚᓗᒐᕐᓄ ᐃᓗᐊᓂ ᓄᓇᕗᑦ ᓇᔪᖅᑕᖓᓂ ᐅᕗᖓ 2023/2024 

ᐅᑭᐅᖓᓂ ᒫᓐᓇᐅᔪᖅ 193−ᖑᔪᑦ. ᑭᓯᐊᓂ, 2023/2024−ᒥᑦ ᕿᓚᓗᒐᐃᑦ ᐅᓂᒃᑲᐅᓯᐅᓯᒪᔪᑦ ᑐᓂᔭᐅᓯᒪᙱᑦᑐᑦ ᓱᓕ 

ᐃᒪᕐᒥᐅᑕᓕᕆᔨᒃᑯᓐᓄᑦ ᐊᒥᓱᓂᑦ ᓄᓇᓕᓐᓂᑦ ᓄᓇᕗᒻᒥ. 

• ᑎᓄᔾᔭᕝᕕᒻᒥ ᕿᓚᓗᒐᐃᑦ (CSB) ᐱᓕᕆᖃᑎᒌᑦ ᑲᔪᓰᓐᓇᖅᑐᒥᑦ ᑎᑭᐅᒪᔪᑦ ᐊᒻᒪᓗ ᐱᓕᕆᕙᓪᓕᐊᔪᑦ ᑲᔪᓰᓐᓇᕈᓐᓇᖅᑐᒥᑦ 

ᐊᐅᓚᑦᑎᓂᕐᒥᑦ ᕿᓚᓗᒐᕐᓂᑦ ᕿᒥᕐᕈᐊᕐᓂᒃᑯᑦ ᐊᑐᖅᑕᐅᔪᑐᖃᕐᓂᑦ ᓱᓇᒃᑯᑖᓂᑦ, ᓇᓗᓇᐃᖅᓯᓂᕐᒥᑦ ᒫᓐᓇᐅᔪᒥᑦ 

ᖃᐅᔨᒪᔭᐅᔪᓂᑦ ᐊᒥᒐᕆᔭᐅᔪᓂᑦ, ᐊᒻᒪᓗ ᐊᑐᓂᕐᓂᕐᒥᑦ ᐱᐅᓛᓂᑦ ᐊᑐᐃᓐᓇᐅᔪᓂᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ (IQ) 

ᐊᒻᒪᓗ ᖃᐅᔨᓴᕐᓂᕐᒧᑦ ᖃᐅᔨᒪᔭᐅᔪᓂᑦ.  

• ᒫᓐᓇᕈᓘᓚᐅᖅᑐᖅ ᑎᓄᔾᔭᕝᕕᒻᒥ ᕿᓚᓗᒐᕐᓄᑦ ᐱᓕᕆᖃᑎᒌᑦ ᑲᑎᒪᓂᖃᓚᐅᖅᑐᑦ ᐸᓐᓂᖅᑑᒥᑦ ᐅᑐᐱᕆ 16, 2024ᒥᑦ. 

ᐊᐅᓚᑦᑎᖃᑎᒌᓐᓂᕐᒧᑦ ᐱᓕᕆᖃᑕᐅᔪᑦ ᑐᓴᐅᒪᑎᑦᑎᓲᑦ ᓄᓇᓕᒻᒥᑦ ᐊᒻᒪᓗ ᑭᐅᖃᑦᑕᖅᑐᑦ ᐊᐱᖅᑯᑎᓂᑦ ᐃᓄᓕᒫᓂᑦ 

ᑲᑎᒪᓂᖃᖅᑎᓪᓗᒍ ᓯᐊᕈᒋᐊᖅ ᑕᐃᑲᓂᔅᓴᐃᓐᓇᖅ ᐅᓪᓗᕐᒥᑦ. ᑭᖑᓪᓕᕐᒥᑦ ᑎᓄᔾᔭᕝᕕᒻᒥ ᕿᓚᓗᒐᕐᓄᑦ ᐱᓕᕆᖃᑎᒌᑦ 

ᑲᑎᒪᓂᖃᓛᖅᑐᑦ ᖃᕆᓴᐅᔭᒃᑯᑦ ᕕᕝᕗᐊᕆ 12, 2025ᒥᑦ, ᐊᓱᐃᓪᓛᒃ ᐅᐸᒍᑎᓯᒪᓗᑎᒃ ᐱᓕᕆᖃᑎᒌᑦ ᐊᒻᒪᓗ ᓄᓇᓕᒻᒥ 



ᑲᑎᒪᓂᖃᕐᓗᑎᑦ ᐸᓐᓂᖅᑑᒥ ᔫᓂ 2025ᒥ. ᐃᒪᕐᒥᐅᑕᓕᕆᔨᒃᑯᑦ ᐃᓕᓴᖅᓯᔪᑦ ᑲᔪᓰᓐᓇᖅᑐᒥᑦ ᐱᖃᑕᐅᓂᖏᓐᓂᒃ ᓄᓇᕗᑦᒥ 

ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᑕᐃᑲᓂ ᑎᓄᔾᔭᕝᕕᒻᒥ ᕿᓚᓗᒐᐃᑦ ᐱᓕᕆᖃᑎᒌᑦ ᐊᒻᒪᓗ ᓄᓇᓕᒻᒥᑦ ᑲᑎᒪᓂᐅᔪᓂᑦ. 

• ᐃᒪᕐᒥᐅᑕᓕᕆᔨᒃᑯᑦ ᓂᕆᐅᒻᒪᑕ ᑲᔪᓯᑎᑕᐅᖁᓪᓗᒋᑦ ᐃᖅᑲᓇᐃᔭᖃᑎᖃᓐᓂᖅ ᐊᐅᓚᑦᑎᔨᐅᖃᑎᖏᓐᓂᒥ 

ᐱᓕᕆᖃᑎᒋᔭᖏᓐᓂᒃ ᐊᑐᑦᑕᐅᓚᕆᖁᓪᓗᒍ ᓄᖑᑉᐸᓪᓕᐊᑎᑦᑎᖏᓐᓂᒻᒧᑦ ᐊᐅᓚᑦᑎᓂᖅ ᑎᓄᔾᔭᕝᕕᐅᑉ ᖃᑯᑦᑕᑦ 

ᕿᓚᓗᒐᐃᑦ ᐊᒥᓲᓂᖏᓐᓂᒃ ᐱᓕᕆᕙᓪᓕᐊᓂᒃᑯᑦ ᐱᕙᓪᓕᐊᑎᑦᑎᓂᕐᒥᑦ ᑲᑎᖅᓱᖅᓯᒪᔪᑦ ᐃᖃᓗᓕᕆᓂᕐᒥᑦ ᐊᐅᓚᑦᑎᓂᕐᒧᑦ 

ᐸᕐᓇᐅᑎᒥᑦ. 

• ᑎᓄᔾᔭᕝᕕᒻᒥ ᕿᓚᓗᒐᕐᓄᑦ ᐊᖑᓇᓱᓐᓂᕐᒧᑦ ᑲᒪᔨᐅᓂᐊᖅᑐᒥᑦ ᐱᓕᕆᖃᑎᒌᑦ (ᐅᒥᐊᕐᒥᑦ ᐊᖏᔪᖅᑳᖅ ᐊᒻᒪᓗ 

ᐃᑲᔪᖅᑎᖓ) ᐃᖅᑲᓇᐃᔭᖅᑎᑕᐅᓚᐅᖅᑑᒃ 2024ᒥᑦ ᐊᖑᓇᓱᓐᓂᕐᒧᑦ ᐃᑲᔪᖅᓱᓂᕐᒧᑦ ᐸᓐᓂᖅᑑᒥᑦ ᐆᒪᔪᕐᓂᐊᖅᑎᒃᑯᑦ 

ᖃᐅᔨᓴᕐᓂᕐᒥᑦ ᐊᖑᓇᓱᑦᑐᓂᑦ ᐊᒻᒪᓗ ᖃᐅᔨᒪᑦᑎᐊᕆᐊᕐᓂᕐᒥᑦ ᖃᑦᑎᕌᕈᓐᓇᕐᓂᖏᑦ ᒪᓕᑦᑕᐅᑦᑎᐊᕋᓗᐊᕐᒪᖔᖅ. 

ᑎᓄᔾᔭᕝᕕᒻᒥ ᕿᓚᓗᒐᕐᓄᑦ ᐱᓕᕆᖃᑎᒌᑦ ᑕᑯᒃᑲᓐᓂᕈᒪᔪᑦ ᐊᒥᓱᒃᑲᓐᓂᕐᓂᑦ ᐊᖑᓇᓱᓐᓂᕐᒧᑦ ᑲᒪᔨᐅᓂᐊᖅᑐᓂᑦ 

ᐃᖅᑲᓇᐃᔭᖅᑎᑦᑎᓗᑎᒃ 2025ᒥᑦ ᑲᒪᒋᔭᖃᕐᓂᐊᖅᑐᓂᑦ ᐊᖏᔪᐊᓗᒻᒥᑦ ᐊᖑᓇᓱᕝᕕᐅᔪᒥᑦ ᐃᓂᖓᓂ. ᐃᑲᔪᖅᓱᖅᑕᐅᓂᒃᑯᑦ 

ᐃᒪᒻᒥᐅᑕᓕᕆᔨᒃᑯᑦ ᐃᖅᑲᓇᐃᔭᖅᑎᖏᓐᓂᒃ, ᐸᓐᓂᖅᑑᖅ ᐆᒪᔪᕐᓂᐊᖅᑎᒃᑯᑦ ᑐᔅᓯᕋᖅᓯᒪᔪᑦ ᑮᓇᐅᔭᕐᓂᒃ 

ᖃᐅᔨᓴᒃᑲᓐᓂᕐᓂᕐᒧᑦ ᑕᕝᕘᓇ ᐃᒪᒻᒥᐅᑕᓕᕆᔨᒃᑯᑦ ᓄᓇᖅᑲᖅᑳᖅᓯᒪᔪᑦ ᐃᖃᓗᒐᓱᒃᕕᖕᓄᑦ ᒥᐊᓂᕆᔾᔪᑎᒃᓴᓄᑦ ᑮᓇᐅᔭᒃᓴᖅ.  

 

4. ᐊᕐᕖᑦ  

a. 2024 ᐊᕐᕖᒐᓱᐊᕐᓃᑦ: 

• ᑲᑎᓪᓗᒋᑦ ᐊᖑᓇᑦᑕᐅᒍᓐᓇᖅᑐᑦ (TAH) ᑲᓇᓐᓇᖓᓂ ᑲᓇᑕᒥ-ᐱᖓᓐᓇᖓᓂ ᐊᑯᑭᑦᑐᒥᑦ (ECWG) ᐊᕐᕕᓐᓂᒃ ᓄᓇᕘᑉ 

ᐃᒪᖏᓐᓂᒃ ᑕᓪᓕᒪᐅᔪᑦ ᐊᕐᕌᒍᑕᒫᑦ. ᑲᑎᓪᓗᒋᑦ ᐊᖑᓇᑦᑕᐅᒍᓐᓇᖅᑐᑦ ᐊᑐᖅᑕᐅᖃᐅᓯᐅᑎᔪᖅ ᐊᕕᑦᑐᖅᓯᒪᔪᒥᑦ: ᒪᕐᕉᒃ 

ᐊᕐᕌᒍᑕᒫᑦ ᐊᑐᓂ ᕿᑭᖅᑖᓗᒻᒥ ᐊᒻᒪᓗ ᑭᕙᓪᓕᕐᒥᑦ, ᐊᒻᒪᓗ ᐊᑕᐅᓯᕐᒥᑦ ᕿᑎᕐᒥᐅᓂᑦ. 

• 2024ᒥᑦ, ᕿᑭᖅᑖᓗᒃ ᐆᒪᔪᓕᕆᔨᒃᑯᑦ ᑲᑎᒪᔨᖏᑦ ᐊᖏᓚᐅᖅᑐᑦ ᐊᕐᕕᒐᓱᐊᕐᓂᕐᒧᑦ ᐸᕐᓇᐅᑎᓂᑦ ᑐᓂᔭᐅᔪᓂᑦ 

ᐃᒃᐱᐊᕐᔪᒻᒥᑦ ᐊᒻᒪᓗ ᒥᑦᑎᒪᑕᓕᒻᒥᑦ, ᑭᓯᐊᓂ ᑕᒪᒃᑮᒃ ᐊᕐᕕᒐᓱᐊᕐᓃᑦ ᖁᔭᓈᖅᑕᐅᓚᐅᖅᑑᒃ. 

• 2024ᒥᑦ, ᑭᕙᓪᓕᖅ ᐆᒪᔪᓕᕆᔨᒃᑯᑦ ᑲᑎᒪᔨᖏᑦ (KWB) ᐊᖏᓚᐅᖅᑐᑦ ᐊᕐᕕᒐᓱᐊᕐᓂᕐᒧᑦ ᐸᕐᓇᐅᑎᓂᑦ ᑐᓂᔭᐅᔪᓂᑦ 

ᓴᓪᓕᓂᑦ ᐊᒻᒪᓗ ᓇᐅᔮᓂᑦ. ᐱᔭᕇᖅᑕᐅᓯᒪᓕᖅᐸᑕ ᖄᖅᑕᔫᓄᑦ ᐃᓕᓐᓂᐊᖅᑎᑦᑎᓛᖅᑐᑦ ᓄᓇᕗᑦ ᑐᙵᕕᒃᑯᑦ (NTI), 

ᐃᒪᕐᒥᐅᑕᓕᕆᔨᒃᑯᑦ ᑐᓂᓯᓚᐅᖅᑐᑦ ᐳᐃᔨᓂᑦ ᐃᖃᓗᒐᓱᐊᕐᓂᕐᒧᑦ ᓚᐃᓴᓐᓯᒥᑦ ᓴᓪᓕᕐᒥᑦ ᐊᒻᒪᓗ ᓇᐅᔮᓂᑦ 

ᐊᕐᕕᒐᓱᐊᕐᓂᕐᒧᑦ ᐊᖏᔪᖅᑳᕆᔭᐅᔪᓄᑦ.  

• 2024ᒥᑦ, ᕿᑎᕐᒥᐅᑦ ᐆᒪᔪᓕᕆᔨᒃᑯᑦ ᑲᑎᒪᔨᖏᑦ (KRWB) ᑐᓴᖅᑎᑦᑎᓚᐅᖅᑐᑦ ᐃᒪᕐᒥᐅᑕᓕᕆᔨᒃᑯᓐᓂ ᑐᓴᓚᐅᙱᑦᑐᑦ 

ᐱᓕᕆᔪᒪᔪᓂᑦ ᕿᑎᕐᒥᐅᑦ ᓄᓇᓕᖏᓐᓂᒃ ᐊᕐᕕᒐᓱᐊᕐᓂᕐᒧᑦ ᐊᒻᒪᓗ ᑕᐃᒪᐃᓐᓂᖓᓄᑦ ᐱᓕᕆᓂᐊᖅᑐᒥᑦ ᓄᓇᓕᒻᒥᑦ 

ᓂᕈᐊᓚᐅᙱᑦᑐᑦ.  

• ᐃᒪᕐᒥᐅᑕᓕᕆᔨᒃᑯᑦ ᑐᓂᔭᐅᓯᒪᔪᑦ ᐊᖑᓇᓱᓐᓂᕐᒧᑦ ᑐᑭᓯᒋᐊᕈᑎᔅᓴᓂᑦ ᐊᒻᒪᓗ ᐆᒪᔪᓐᓂᙶᖅᑐᓂᑦ ᖃᐅᔨᓴᕋᔅᓴᓂᑦ 

ᑕᐃᑲᙵᑦ 2024ᒥᑦ ᐊᕐᕕᑦᑕᐅᓚᐅᖅᑐᒥᑦ ᓇᐅᔮᓂ. ᐃᒪᒻᒥᐅᑕᓕᕆᔨᒃᑯᑦ ᖁᔭᓐᓇᒥᖅᑐᑦ ᐊᖑᓇᓱᐋᑦᑎᓂᒃ 

ᐱᔭᐅᑎᑦᑎᓂᖏᓐᓄᑦ ᐆᒪᔪᓕᕆᓂᒻᒨᖓᔪᓂᒃ ᖃᐅᔨᓴᒐᔅᓴᓂᒃ ᑕᕝᕙᖓᑦ ᐊᕐᕕᒻᒥᒃ ᖃᐅᔨᓴᑦᑕᐅᒍᑎᒋᓂᐊᑕᖓᓂᒃ.  

• ᐊᑦᑖᖑᒐᓗᐊᖅ, ᓴᓪᓖᑦ ᑐᓂᓯᓯᒪᙱᑦᑐᑦ ᐃᒪᒻᒥᐅᑕᓕᕆᔨᒃᑯᓐᓂᑦ ᐊᖑᓇᓱᓐᓂᕐᒧᑦ ᑐᑭᓯᒋᐊᕈᑎᔅᓴᓂᑦ 

(ᐅᓪᓗᖓ/ᓇᒦᓐᓂᖓ ᐊᖑᓇᑦᑕᐅᔪᖅ ᐊᒻᒪᓗ ᑭᓲᓂᖓ/ᑕᑭᓂᖓ ᐊᕐᕕᐅᑉ), ᓄᐊᑕᐅᓯᒪᔪᑦ ᑎᑎᕋᕐᕕᐅᓲᑦ, ᐅᕝᕙᓘᓐᓃᑦ 

ᐊᕐᕕᒻᒥᙶᖅᑐᓂᑦ ᖃᐅᔨᓴᕋᔅᓴᓂᑦ ᐊᕐᕕᑕᐅᓚᐅᖅᑐᒥᑦ 2024ᒥᑦ. ᐱᒻᒪᕆᐅᕗᖅ ᓴᓪᓕᓂᑦ ᐊᖑᓇᓱᓐᓂᕐᒧᑦ 

ᐊᖏᔪᖅᑳᕆᔭᐅᔪᖅ ᑐᓴᖅᑎᑦᑎᓗᓂ ᑖᔅᓱᒥᖓ ᑐᑭᓯᒋᐊᕈᑎᔅᓴᒥᑦ ᐃᒪᕐᒥᐅᑕᓕᕆᔨᒃᑯᓐᓂᑦ ᕿᓚᒻᒥᐅᓛᒃᑯᑦ ᑖᒃᑯᐊ 

ᐱᑕᖃᓗᐊᙱᑦᑐᑦ ᑐᑭᓯᒋᐊᕈᑎᔅᓴᑦ ᐊᑐᐃᓐᓇᐅᑎᑕᐅᔪᑦ ᐃᖅᑲᐅᒪᔭᐅᔪᓂᑦ ᐆᒪᔪᕐᓂᐊᖅᑎᒃᑯᑦ ᐊᐅᓚᑦᑎᔨᖓᓂ 

ᓇᓗᓇᐃᖅᑕᐅᔪᓐᓇᕐᓂᐊᕐᒪᑕ.  

• ᐃᒪᕐᒥᐅᑕᓕᕆᔨᒃᑯᑦ ᐅᖃᐅᓯᖃᕐᔪᐊᖅᐳᑦ ᐱᒻᒪᕆᐅᓂᖓᓂ ᑭᖑᕙᖓᖏᑦᑐᒥᑦ ᐊᒻᒪᓗ ᑕᒻᒪᖅᓯᒪᙱᑦᑐᓂᑦ ᐳᐃᔨᓂᑦ 

ᐊᖑᓇᓱᑦᑕᐅᔪᓂᑦ ᐅᖃᐅᓯᕆᔭᐅᔭᕆᐊᓕᓐᓂᒃ ᐆᒪᔪᓕᒫᓄᑦ, ᐃᓚᒋᓗᓂᒋᑦ ᐊᕐᕖᑦ. 

b. ᐊᕐᕕᓂᑦ ᐊᐅᓚᑦᑎᖃᑎᒌᓐᓂᖅ: 

• ᑭᒡᓕᖓ ᖃᐅᔨᒪᔾᔪᑎᔅᓴᐅᓂᖓᓂ (LRP) ᓇᓗᓇᐃᖅᓯᓲᖅ ᑭᓪᓕᖏᓐᓂᒃ ᑖᒃᑯᓄᖓ ᐅᔾᔨᕈᓱᓐᓂᕐᒧᑦ ᐊᒻᒪᓗ ᐊᑦᑕᓇᖅᑐᓄᑦ 

ᑭᓪᓕᒋᔭᐅᔪᓂᑦ ᐊᑖᒍᑦ ᐃᒪᕐᒥᐅᑕᓕᕆᔨᒃᑯᑦ ᑲᔪᓰᓐᓇᕈᓐᓇᖅᑐᒃᑯᑦ ᐃᖃᓗᓕᕆᓂᕐᒧᑦ ᐋᖅᑭᔅᓱᖅᓯᒪᔪᒥᑦ, ᐊᒻᒪᓗ 

ᐋᖅᑭᔅᓱᖅᓯᒪᔪᖅ ᐱᕙᓪᓕᐊᕈᑕᐅᔭᕆᐊᓕᒃ ᑭᓪᓕᖓ ᖃᐅᔨᒪᔾᔪᑎᔅᓴᐅᓂᖓᓂ (LRP) ᐱᓪᓗᐊᑕᓄᑦ ᐊᕕᑦᑐᖅᓯᒪᔪᓄᑦ 

ᐃᖃᓗᓕᕆᓂᕐᒧᑦ. ᑭᓪᓕᖓ ᖃᐅᔨᒪᔾᔪᑎᔅᓴᐅᓂᖓᓂ ᐋᖅᑭᔅᓱᖅᑕᐅᓯᒪᙱᑦᑐᑦ ᓱᓕ ᑲᓇᓐᓇᖓᓂ ᑲᓇᑕᒥ-ᐱᖓᓐᓇᖓᓂ 

ᐊᑯᑭᑦᑐᒥᑦ ᐊᕐᕕᒐᓱᐊᕐᓂᕐᒧᑦ, ᐅᐱᓐᓇᕋᓂ ᖃᖓᑕᓲᒃᑯᑦ ᖃᐅᔨᓴᕐᓂᐅᔪᑦ ᐃᓚᖃᕈᓐᓇᙱᑦᑐᑦ ᐊᖏᔪᒥᑦ 

ᓇᒦᓐᓂᕆᕙᑦᑕᖏᓐᓂᒃ. 

https://www.dfo-mpo.gc.ca/indigenous-autochtones/fund-fonds/monitoring-surveillance/index-eng.html


• ᑐᓴᐅᒪᑎᑦᑎᓂᕐᒥᑦ ᐊᒥᓲᓂᖏᓐᓂᒃ ᓇᓚᐅᑦᑖᖅᑕᐅᓯᒪᔪᓂᑦ ᑲᓇᓐᓇᖓᓂ ᑲᓇᑕᒥ-ᐱᖓᓐᓇᖓᓂ ᐊᑯᑭᑦᑐᒥᑦ ᐊᕐᕕᓄᑦ 

ᐋᖅᑭᔅᓱᖅᑕᐅᓯᒪᔪᑦ ᒫᓐᓇᕈᓘᓚᐅᖅᑐᖅ ᓇᑭᙶᕐᓂᖏᓐᓂᒃ ᓇᓗᓇᐃᖅᓯᓂᕐᒥᑦ ᐱᔭᐅᒃᑲᓐᓂᓐᓂᖏᓐᓄᑦ ᓄᐊᑕᐅᓯᒪᔪᓂᑦ 

(ᕗᕋᐃᓯᐊ ᐊᓯᖏᓪᓗ. 2020, ᐱᑐᑰᒻ ᐊᓯᖏᓪᓗ. 2023) ᐊᒻᒪᓗ ᕘᒐᓴᓐ ᐊᓯᖏᓪᓗ (2021) ᑐᔅᓯᕋᖅᓯᒪᔪᑦ 

ᐅᔾᔨᕈᓱᖁᔨᓂᕐᒥᑦ ᐊᐅᓚᑦᑎᓂᕐᒧᑦ ᐱᓕᕆᓂᖃᕐᓂᕐᒥᑦ ᑲᓇᓐᓇᖓᓂ ᑲᓇᑕᒥ-ᐱᖓᓐᓇᖓᓂ ᐊᑯᑭᑦᑐᒥᑦ ᐊᕐᕕᖏᓐᓄᑦ. 

ᑲᓇᓐᓇᖓᓂ ᑲᓇᑕᒥ-ᐱᖓᓐᓇᖓᓂ ᐊᑯᑭᑦᑐᒥᑦ ᐊᕐᕖᑦ. 

• ᑭᐅᔾᔪᑎᒋᓪᓗᒍ ᐃᒪᕐᒥᐅᑕᓕᕆᔨᒃᑯᑦ ᐃᖃᓗᒐᓱᐊᖅᑐᓕᕆᓂᕐᒥ ᐊᐅᓚᑦᑎᓂᕐᒧᑦ ᑐᔅᓯᕋᐅᑎ ᖃᐅᔨᓴᕐᓂᕐᒧᑦ 

ᐅᖃᐅᔾᔪᖅᑕᐅᓂᕐᒧᑦ, ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᖃᐅᔨᓴᕐᓂᕐᒧᑦ ᐅᖃᐅᔾᔪᐃᔨᓂᑦ ᑲᑎᒪᔩᑦ ᐱᓕᕆᓂᐅᔪᒥᑦ ᐸᕐᓇᐃᓯᒪᔪᑦ 

ᔮᓄᐊᕆ 27, 2025ᒥᑦ. ᖃᐅᖁᔭᐅᔾᔪᑏᑦ ᑐᔫᑕᐅᓯᒪᓕᖅᑐᑦ ᐃᓄᓐᓄᑦ ᐊᐅᓚᑦᑎᔨᐅᖃᑎᒌᑦᑐᓄᑦ ᑭᒡᒐᖅᑐᐃᔨᓄᑦ ᓄᓇᕗᒻᒥ 

(ᓄᓇᕗᑦᒥ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐊᒻᒪᓗ ᓄᓇᕗᑦ ᑐᙵᕕᒃᑯᑦ) ᐊᒻᒪᓗ ᓄᓇᕕᒻᒥ [ᓄᓇᕕᒻᒥ 

ᑕᕆᐅᕐᒥᐅᑕᓕᕆᔨᒃᑯᑦ ᑲᑎᒪᔨᖏᑦ (NMRWB) ᐊᒻᒪᓗ ᒪᑭᕕᒃ ᑯᐊᐳᕇᓴᒃᑯᓐᓄᑦ]. ᑕᐃᑲᓂ ᑲᑎᒪᓂᐅᔪᒥᑦ, ᐱᖃᑕᐅᔪᑦ 

ᕿᒥᕐᕈᐊᓛᖅᑐᑦ ᒫᓐᓇᒫᓂᑦ ᐱᓕᕆᖃᑎᒌᑦ ᕿᒥᕐᕈᓂᖏᓐᓄᑦ ᓴᖅᑭᑕᐅᔪᓂᑦ ᑲᓇᓐᓇᖓᓂ ᑲᓇᑕᒥ-ᐱᖓᓐᓇᖓᓂ 

ᐊᑯᑭᑦᑐᒥᑦ ᐊᕐᕖᑦ ᐊᒥᓲᓂᖏᑦ ᐃᓱᒪᒋᓗᒋᑦ ᐊᒥᓲᓂᖏᓐᓂᒃ ᓇᓚᐅᑦᑖᖅᑕᐅᓯᒪᔪᓂᑦ ᐊᒻᒪᓗ ᐅᔾᔨᖅᓱᕐᓂᒃᑯᑦ ᐊᐅᓚᑦᑎᓂᕐᒥᑦ 

ᐱᓕᕆᓂᐅᔪᓂᑦ, ᐱᓗᐊᖅᑐᒥᑦ ᖃᐅᔨᓴᕐᓂᕐᒥᑦ ᑭᓪᓕᖓ ᖃᐅᔨᒪᔾᔪᑎᔅᓴᐅᓂᖓᓂ. 

• ᑲᓇᑕᒥ ᖃᐅᔨᓴᕐᓂᕐᒧᑦ ᐅᖃᐅᔾᔪᐃᔨᓂᑦ ᑲᑎᒪᔩᑦ ᐊᑐᓕᖁᔭᖏᑦ ᐊᒻᒪᓗ ᐃᓱᓕᓯᒪᔪᑦ ᓴᖅᑭᑕᐅᓛᖅᑐᑦ ᕿᒥᕐᕈᔭᐅᓂᕐᒧᑦ 

ᐊᒻᒪᓗ ᐅᖃᐅᓯᕆᔭᐅᓗᑎᒃ ᐊᕐᕕᒐᓱᐊᕐᓂᕐᒧᑦ ᐱᓕᕆᖃᑎᒌᓄᑦ ᐃᓚᒋᔭᐅᔪᓄᑦ ᐋᖅᑭᔅᓱᐃᖃᑎᒌᑎᓪᓗᒋᑦ ᐊᑐᓕᖁᔭᐅᔪᓂᑦ 

ᑐᓴᐅᒪᑎᑦᑎᓂᕐᒥᑦ ᐊᕐᕕᒐᓱᐊᕐᓂᕐᒧᑦ ᐊᐅᓚᑦᑎᓂᕐᒧᑦ ᐸᕐᓇᐅᑎᒥᑦ ᐅᖃᐅᓯᕆᔭᐅᓂᐊᕐᓗᓂ ᓄᓇᕗᑦᒥ ᐆᒪᔪᓕᕆᔨᕐᔪᐊᑦ 

ᑲᑎᒪᔨᖏᓐᓄᑦ ᐊᒻᒪᓗ ᓄᓇᕕᒻᒥ ᑕᕆᐅᕐᒥᐅᑕᓕᕆᔨᒃᑯᑦ ᑲᑎᒪᔨᖏᓐᓄᑦ. 

 

5. ᐆᒪᔪᖅᑕᐅᔪᓂᑦ ᑐᓴᖅᑎᑦᑎᖃᑦᑕᕐᓂᖅ 

• ᑭᖑᕙᖃᑦᑕᖏᑦᑐᑦ ᐊᒻᒪ ᑕᒻᒪᖅᓯᒪᖏᑦᑐᑦ ᐅᓂᒃᑳᓕᐅᕐᓂᖅ ᐱᑕᖃᕆᐊᖃᖅᑎᑕᐅᔪᖅ ᐊᑖᓂ ᐃᖃᓗᓕᕆᓂᕐᒧᑦ ᐱᖁᔭᖅ, 

ᐃᒪᕐᒥᐅᑕᓄᑦ ᐆᒪᔪᓄᑦ ᒪᓕᑦᑕᐅᔭᕆᐊᓖᑦ, ᐊᒻᒪ ᓄᓇᕗᒻᒧᑦ ᐊᖏᕈᑦ. ᐅᓂᒃᑳᑦ ᑲᑎᑦᑐᒋᑦ ᐃᒪᕐᒥᐅᑕᐃᑦ ᐆᒪᔪᐃᑦ 

ᐊᖑᓇᓱᓐᓂᕐᒧᑦ ᑐᖁᑕᐅᔪᑦ (ᓄᓈᖅᑕᐅᔪᑦ ᐊᒻᒪ ᔭᒐᐃᔭᐅᔪᑦ) ᐱᑕᖃᕆᐊᖃᖅᑐᑦ ᓴᖅᑭᑎᑦᑎᓗᓂ ᑐᓐᖓᕕᒋᔭᔅᓴᐅᔪᓂᑦ 

ᐅᖃᐅᔾᔨᒋᐊᕈᑎᓂᑦ ᒪᑭᒪᑎᑕᔅᓴᐅᔪᓂᑦ ᐆᒪᔪᖅᑕᐅᔪᓂᑦ. ᑕᐃᒪᐃᖁᔨᓪᓚᕆᑦᑐᑦ ᐊᐅᓚᑦᑎᔨᐅᖃᑎᒌᖑᔪᑦ ᐱᓕᕆᕝᕖᑦ 

ᖃᐅᔨᒪᑦᑎᐊᕐᓗᑎᒃ ᐱᒻᒪᕆᐅᓂᖓᓂ ᐅᖑᓇᒃᑕᐅᔪᓂᒃ ᐅᖃᐅᓯᖃᕆᐊᖃᕐᓂᕐᒥᑦ ᐊᒻᒪᓗ ᓇᐅᑦᑎᖅᓱᕐᓂᕐᒥᑦ. 

• ᐃᖅᑲᓇᐃᔭᖅᑎᐅᔪᑦ ᐃᖃᓗᖕᓂᑦ ᐃᖃᓗᓕᕆᔨᒃᑯᑦ ᐊᒻᒪ ᑕᕆᐅᓕᕆᔨᒃᑯᑦ ᑲᓇᑕᒥ ᒫᓐᓇᒫᖑᓚᐅᖅᑐᖅ ᖃᐅᔨᒃᑲᐃᓚᐅᖅᑐᑦ 

ᓄᓇᕗᒻᒥ ᐆᒪᔪᕐᓂᐊᖅᑎᒃᑯᑦ ᑲᑐᔾᔨᖃᑎᒌᓕᒫᖏᓐᓂᒃ ᐊᒻᒪᓗ ᓄᓇᕗᑦ ᒐᕙᒪᒃᑯᑦ ᐆᒪᔪᓕᕆᔨᒃᑯᑦ ᐊᒡᓚᒡᕕᖓᑕ 

ᐃᖅᑲᓇᐃᔭᖅᑎᖏᓐᓂᒃ ᑐᒃᓯᕋᖅᖢᑎᒃ ᐊᕐᕌᒍ ᕿᑎᐊᓂ ᐊᖑᓇᒃᑕᐅᔪᓂᒃ ᑐᓴᐅᒪᑎᑦᑎᓂᕐᒥᑦ ᕿᓚᓗᒐᕐᓄᑦ, ᐊᐃᕕᕐᓄᑦ, 

ᐊᒻᒪᓗ ᐊᓪᓚᙳᐊᓄᑦ 2024/2025 ᑮᓇᐅᔭᓕᕆᓐᓇᐅᑉ ᐊᕐᕌᒍᖓᓂ ᐱᒋᐊᓚᐅᖅᑐᖅ ᐊᐃᕐᕆᓕ 1, 2024−ᒥᑦ.  

• ᐱᔾᔪᑎᒋᓪᓗᒍ ᐃᖃᓗᑦᑕᐅᕙᓪᓕᐊᔪᓂᑦ ᐅᖃᐅᓯᖃᓗᐊᙱᓐᓂᖏᓂᒃ 2023/2024 ᑮᓇᐅᔭᓕᕆᓐᓇᐅᑉ ᐊᕐᕌᒍᖓᓂ 

ᐃᓱᓕᓚᐅᖅᑐᖅ ᒫᕐᓯ 31, 2024−ᒥᑦ, ᐃᒪᕐᒥᐅᑕᓕᕆᔨᒃᑯᑦ ᐃᖅᑲᓇᐃᔭᖅᑎᖏᑦ ᖃᐅᔨᒋᐊᖅᓯᒪᓕᕋᔭᖅᑐᑦ 

ᐆᒪᔪᕐᓂᐊᖅᑎᒃᑯᑦ ᑲᑐᔾᔨᖃᑎᒌᖏᓐᓂᒃ ᐊᒻᒪᓗ ᓄᓇᕗᑦ ᒐᕙᒪᒃᑯᑦ ᐆᒪᔪᓕᕆᔨᒃᑯᑦ ᐊᓪᓚᕝᕕᖓᓂ ᐃᖅᑲᓇᐃᔭᖅᑎᓂᑦ 

ᐱᔾᔪᑎᒋᓪᓗᒍ 2023/2024 ᐊᖑᓇᓱᓐᓂᕐᒧᑦ ᐅᓂᒃᑳᓕᐊᖑᓯᒪᔪᑦ. 

• ᐃᓚᒋᐊᕐᓗᒍ, ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᑕᐃᒪᐃᖁᔨᓪᓚᕆᑦᑐᑦ ᐅᖃᐅᓯᖃᖃᑦᑕᕐᓗᑎ ᐊᔾᔨᐅᙱᑦᑐᒥᑦ ᐃᒪᕐᒥᐅᑕᕐᓂᒃ 

ᐆᒪᔪᕐᓂᒃ ᑕᑯᔭᐅᔪᓂᒃ ᐊᒻᒪᓗ ᖃᓄᐃᓐᓂᐅᔪᓂᒃ ᖃᐅᔨᒋᐊᖅᑕᐅᖃᑦᑕᕐᓂᐊᕐᒪᑕ ᐊᐅᓚᑦᑎᔨᐅᖃᑎᒌᖑᔪᓂᒃ 

ᐱᓕᕆᕝᕕᖕᓂᒃ, ᓲᕐᓗ ᓯᓗᓯᐊᖑᓯᒪᔪᑦ ᐊᒻᒪᓗ ᓯᑯᒍᔾᔭᐅᓯᒪᔪᓂᒃ. 

 

6. ᑎᒻᒥᐊᓂᑦ ᐋᓐᓂᐊᕆᔭᐅᓲᖅ 

• ᑎᒻᒥᐊᓂᑦ ᐋᓐᓂᐊᕆᔭᐅᓲᖅ ᖁᐱᕐᕈᐊᕐᔪᐃᑦ (AIV) ᐊᐃᑦᑑᑕᐅᕐᔪᐊᓲᖅ ᑲᓇᑕᒥ ᐊᒻᒪᓗ ᓯᓚᒦᑦᑐᓂᑦ ᑎᒻᒥᐊᓂᑦ. 

ᐅᑭᐊᔅᓵᖓᓂ 2024ᒥᑦ, ᓄᓇᕗᑦ ᒐᕙᒪᒃᑯᑦ ᐅᓂᒃᑳᕐᕕᐅᓚᐅᖅᑐᑦ ᖃᓂᒪᔪᓂᑦ/ᑐᖁᖓᔪᓂᑦ ᑎᒻᒥᐊᓂᑦ ᑕᑯᔭᐅᔪᓂᑦ 

ᖃᓂᒋᔭᖓᓂ ᐊᒥᓱᓂᑦ ᓄᓇᕗᑦ ᓄᓇᓕᖏᓐᓂᒃ ᐱᑕᖃᓚᐅᕐᒥᔪᖅ ᖃᓂᒪᔪᓂᑦ/ᑐᖁᖓᔪᓂᑦ ᐳᐃᔨᓂᑦ. 

• ᑲᓇᑕᒥ ᖃᐅᔨᓴᕐᓂᕐᒥᑦ ᐱᓕᕆᐊᖑᔪᖅ ᑎᒻᒥᐊᓂᑦ ᐋᓐᓂᐊᕆᔭᐅᓲᖅ ᖁᐱᕐᕈᐊᕐᔪᐃᑦ ᐃᓚᖃᖅᐳᖅ ᑲᓇᑕᒥ ᐆᒪᔪᓕᕆᔨᒃᑯᑦ 

ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᑲᑐᔾᔨᖃᑎᒌᑦ (CWHC), ᓄᓇᕗᑦ ᒐᕙᒪᒃᑯᑦ ᐊᒻᒪᓗ ᐊᓯᖏᑦ ᑲᓇᑕᐅᑉ 

ᓂᒋᐊᓂ/ᐅᑭᐅᖅᑕᖅᑐᒥᑦ ᒐᕙᒪᖏᑦ, ᑲᓇᑕᒥ ᓂᕿᓂᒃ ᖃᐅᔨᓴᖅᓯᓂᒻᒥ ᑭᒡᒐᖅᑐᐃᔨ, ᐃᓄᓕᒫᓄᑦ 

ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᑭᒡᒐᖅᑐᐃᔨ, ᐊᒻᒪᓗ ᐊᕙᑎᓕᕆᓂᕐᒧᑦ ᐊᒻᒪᓗ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ ᑲᓴᑕᒥ – 

ᑲᓇᑕᒥ ᐆᒪᔪᓕᕆᔨᒃᑯᑦ ᐱᔨᑦᑎᕋᖅᑎᖏᑦ.  

• ᓄᓇᕗᒻᒥ, ᐃᓄᓕᒫᓄᑦ ᑐᓴᐅᒪᖃᑦᑕᐅᑎᓂᕐᒧᑦ ᐱᔾᔪᑎᒋᓪᓗᒍ ᑎᒻᒥᐊᓂᑦ ᐋᓐᓂᐊᕆᔭᐅᓲᖅ ᖁᐱᕐᕈᐊᕐᔪᐃᑦ 

ᖃᐅᔨᓴᖅᑕᐅᓂᖏᑦ ᑲᒪᒋᔭᐅᔪᑦ ᓄᓇᕗᑦ ᒐᕙᒪᒃᑯᖏᓐᓄᑦ (ᐊᕙᑎᓕᕆᔨᒃᑯᑦ ᐊᒻᒪᓗ ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐊᒻᒪᓗ 

ᑲᓇᑕᒥ ᐆᒪᔪᓕᕆᔨᒃᑯᑦ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᑲᑐᔾᔨᖃᑎᒌᑦ.  

https://www.sciencedirect.com/science/article/pii/S2351989419304123
https://doi.org/10.1016/j.gecco.2023.e02524


• ᓄᙳᖏᓐᓂ ᓄᕕᐱᕆ 2024, ᐃᒪᕐᒥᐅᑕᓕᕆᔨᒃᑯᑦ ᐊᒻᒪᓗ ᐱᓕᕆᖃᑎᒋᔭᖏᑦ ᑲᑐᔾᔨᖃᑎᒌᑦ ᐅᖃᐅᓯᖃᖅᐸᓪᓕᐊᓚᐅᖅᑐᑦ 

ᖃᓄᖅ ᐃᒪᕐᒥᐅᑕᓕᕆᔨᒃᑯᑦ ᐃᑲᔪᑦᑎᐊᕈᓐᓇᕐᒪᖔᑦ ᑭᐅᖃᑦᑕᕐᓂᕐᒥᑦ ᐅᖃᐅᓯᕆᔭᐅᔪᓂᑦ ᖃᓂᒪᒧᓂᑦ/ᑐᖁᖓᔪᓂᑦ 

ᐳᐃᔨᓂᑦ, ᐃᑉᐱᒍᓱᑦᑎᐊᕐᓂᒃᑯᑦ ᐱᑕᖃᖅᐸᒌᖅᑐᒥᑦ ᐱᔭᔅᓴᕆᔭᐅᔪᓂᑦ ᒐᕙᒪᑐᖃᒃᑯᑦ-ᑲᓇᑕᐅᑉ ᓂᒋᐊᓂ-ᐅᑭᐅᖅᑕᖅᑐᒥᑦ 

ᐱᓕᕆᕝᕕᐅᔪᑦ ᐊᒻᒪᓗ ᑲᑐᔾᔨᖃᑎᒋᔭᐅᔪᓂᑦ ᑲᓇᑕᒥ ᑎᒻᒥᐊᓂᑦ ᐋᓐᓂᐊᕆᔭᐅᓲᖅ ᖁᐱᕐᕈᐊᕐᔪᐃᑦ ᖃᐅᔨᓴᖅᑕᐅᓂᖏᓐᓂᒃ 

ᐱᓕᕆᐊᖑᔪᒥᑦ. ᑖᒃᑯᐊ ᑲᑎᒪᓃᑦ ᑲᔪᓯᓛᖅᑐᑦ ᐱᒋᐊᙵᕐᓂᖓᓂ ᔮᓄᐊᕆ 2025ᓂᑦ, ᐱᔭᕇᖅᑕᐅᓛᕐᒪᑕ 

ᐃᒪᒻᒥᐅᑕᓕᕆᔨᒃᑯᑦ ᐃᑲᔪᖅᓱᕐᓂᕆᔭᖏᓐᓂᒃ ᐱᓕᕆᐊᔅᓴᖏᓐᓂᒃ ᓯᕗᒧᐸᓪᓕᐊᓂᕐᒧᑦ.  

 

ᐃᖃᓗᐃᑦ  

1. ᐸᖕᓂᖅᑑᖅ:  

• 2024/25 ᐊᐅᔭᐅᑎᓪᓗᒍ ᐃᖃᓗᒐᓱᓐᓂᕐᒧᑦ ᑎᓄᔾᔭᕝᕕᒻᒥ ᑕᐃᒪᐃᒍᑕᐅᓚᐅᖅᑐᖅ ᑲᑎᑦᑐᑎᒃ 13,424 ᑭᓗᒍᕌᒻᓂᒃ 

ᖃᓂᓛᒧᑦ ᓈᓴᐅᑎᒧᑦ ᐅᖁᒪᐃᓐᓂᒃᑯᑦ ᐃᖃᓗᓐᓂᑦ ᓄᓈᖅᑕᐅᔪᓂᑦ ᐸᓐᓂᖅᑑᒥ ᐃᖃᓗᓕᕆᕝᕕᖓᓂ.  

• 2024−ᒥᑦ, ᑲᑎᙵᔪᑦ ᖃᐅᔨᓴᖅᑕᐅᔪᑦ ᖃᐅᔨᓴᖅᑕᐅᔾᔪᑎᒥᓃᑦ ᓄᐊᑕᐅᔪᑦ ᐱᒋᐊᓚᐅᖅᑐᑦ ᐅᐱᕐᖏᕕᒃ ᑕᓯᖓᓂ 

(PG002), ᐊᑕᐅᓯᖅ ᑎᓴᒪᓂᑦ ᓂᐅᕐᕈᑎᒋᔭᐅᓲᓂᑦ ᐃᖃᓗᑦᑕᐅᔪᓂᑦ ᑲᑎᙵᔪᓂᑦ ᑖᕙᓂ ᑎᓄᔾᔭᕝᕕᒻᒥ. ᐃᖃᓗᓐᓂᑦ 

ᖃᐅᔨᓴᕋᔅᓴᐅᓚᐅᖅᑐᑦ ᑰᓐᓂᒃ ᑭᙵᐃᑦ (PG014) ᐊᒻᒪᓗ ᖃᓯᒋᔭᑦ (PG015), ᐃᑲᔪᕐᓂᖃᖁᓪᓗᒋᑦ ᑲᔪᓰᓐᓇᖅᑐᒥᑦ 

ᐅᖓᓯᒌᓐᓂᖏᓐᓄᑦ ᖃᐅᔨᓴᕐᓂᕐᒥᑦ ᖃᐅᔨᓇᓱᓐᓂᕐᒥᑦ ᐃᖃᓗᐃᑦ ᑭᓲᔾᔪᑎᖏᓐᓂᒃ ᐊᓂᒍᖅᐸᓪᓕᐊᔪᓂᑦ ᐊᖏᔪᒥᑦ ᐃᓂᒥᑦ. 

• ᐊᑐᓂ ᖃᐅᔨᓴᕋᔅᓴᖃᖅᑐᓂᑦ ᐃᓂᐅᔪᓂᑦ 2024−ᒥᑦ, ᐃᓚᖏᓐᓂᒃ ᐊᕿᐊᕈᕐᓂᒃ ᐱᓯᒪᑦᑎᓚᐅᖅᑐᑦ ᖃᐅᔨᓴᕋᔅᓴᓂᑦ 

ᐃᖃᓗᓐᓂᑦ ᐃᑲᔪᕐᓂᖃᖁᓪᓗᒍ ᓂᕆᕙᑦᑕᖏᓐᓂᒃ ᖃᐅᔨᓴᕐᓂᕐᒧᑦ. 

• ᐃᖃᓗᐃᑦ ᓂᕕᖓᑖᓕᖅᑕᐅᔪᑦ ᑖᕙᓂ PG027, ᐃᖃᓗᒑᕐᔪᐃᑦ ᐃᒪᖓᓂ (ᑕᐃᔭᐅᕙᔪᔪᖅ ᐃᖃᓗᔾᔪᐊᖅ ᐃᒪᖓ), 2021, 

2022, ᐊᒻᒪᓗ 2023 ᑲᔪᓯᔪᑦ ᐃᖃᓗᑦᑕᐅᕙᓪᓕᐊᓪᓗᑎᒃ ᐊᒻᒪᓗ ᐅᑎᖅᑎᑕᐅᕙᑦᑐᑎᒃ ᐃᖃᓗᒐᓱᐊᖅᑎᓄᑦ. ᓂᕕᖓᑖᓖᑦ 

ᐃᖃᓗᐃᑦ ᐅᑎᖅᑎᑕᐅᔪᑦ 2024−ᒥᑦ ᒫᓐᓇᐅᔪᑦ ᑲᒪᒋᔭᐅᕙᓪᓕᐊᔪᑦ ᐃᒪᕐᒥᐅᑕᓕᕆᔨᒃᑯᑦ ᐃᖅᑲᓇᐃᔭᖅᑎᖏᓐᓄᑦ, 

ᖃᐅᔨᓴᖅᑕᐅᓪᓗᑎᒃ ᓇᓗᓇᐃᖅᑕᐅᓪᓗᑎᒃ ᐱᔭᐅᒃᑲᓐᓂᕐᓗᑎᒃ ᖃᐅᔨᓴᖅᑕᐅᔾᔪᑎᒥᓂᕐᓂᒃ ᐱᒋᐊᖅᑕᐅᓂᐊᖅᑐᓂ ᑕᖅᑭᓂᑦ 

ᐊᒡᒋᖅᐸᓪᓕᐊᔪᓂᑦ. 

 

2. ᑭᕙᓪᓕᖅ:  

• 2024/25 ᐊᐅᔭᖓᓂ ᓂᐅᕕᐊᔅᓴᓕᕆᓂᕐᒧᑦ ᐃᖃᓗᑦᑕᐅᔪᑦ ᑭᕙᓪᓕᕐᒥᑦ ᑕᒫᓂᐸᓗᓚᐅᖅᑐᖅ 9,754 ᑭᓗᒍᕋᒻ (ᖃᓂᓛᒧᑦ 

ᓈᓴᐅᑎᒧᑦ ᐅᖁᒪᐃᓐᓂᒃᑯᑦ) ᐅᖃᐅᓯᐅᓚᐅᖅᑐᑦ ᓄᓈᖅᑕᐅᔪᑦ ᑭᕙᓪᓕᖅ ᐅᑭᐅᖅᑕᖅᑐᒥᑦ ᓂᕿᓕᕆᔩᑦ ᑲᖏᖅᖠᓂᕐᒥᑦ.  

• 2024ᒥᑦ, ᑭᖑᓂᖓᓂ ᐊᕐᕌᒍᒥᑦ ᓂᐱᖃᐅᑎᒃᑯᑦ ᖃᐅᔨᓴᕐᓂᕐᒥᑦ ᐱᓕᕆᐊᖑᔪᖅ ᑲᒪᒋᔭᐅᓚᐅᖅᑐᖅ ᑲᖏᕐᖠᓂᕐᒥᑦ 

ᑲᔪᓯᔪᒥᑦ ᐃᑲᔪᖅᓱᖅᑕᐅᓪᓗᑎᒃ ᐊᒻᒪᓗ ᖃᐅᔨᓴᕐᓂᐅᔫᑉ ᐋᖅᑭᔅᓱᖅᓯᒪᓂᖓᓂ ᑐᓴᖅᑎᑕᐅᓪᓗᑎᒃ ᑲᖏᕐᖠᓂᖅ 

ᐆᒪᔪᕐᓂᐊᖅᑎᒃᑯᓐᓂ.  

• ᐃᒪᒻᒥᐅᑕᓕᕆᔨᒃᑯᑦ ᓂᕕᖓᑖᓕᖅᓱᐃᓚᐅᖅᑐᑦ 63ᓂᒃ ᐃᖃᓗᓐᓂᒃ ᐊᒻᒪᓗ 19ᓂᒃ ᐊᑯᑭᑦᑐᑦ ᐆᒐᖏᓐᓂᒃ ᑲᖏᖅᖠᓂᕐᒥᑦ 

ᒥᑭᔪᓂᑦ ᓂᐱᖃᐅᑎᓂᑦ ᐃᓕᐅᕋᐃᓪᓗᑎᒃ ᒪᓕᓐᓂᐊᕐᒪᑕ ᐆᒪᔪᐃᑦ ᓅᓐᓂᕆᔭᖏᓐᓂᒃ. ᑕᐃᒪᐃᓯᒪᓕᖅᑐᖅ, ᓄᓇᓕᓐᓂᑦ 

ᐃᖃᓗᒐᓱᐊᖅᑏᑦ ᐃᖃᓗᒃᑲᓐᓂᖅᓯᒪᓕᖅᑐᑦ 20ᓂᒃ ᓂᕕᖓᑖᖃᖅᑐᓂᑦ ᐃᖃᓗᓐᓂᑦ ᐊᒻᒪᓗ ᐊᑕᐅᓯᕐᒥᑦ ᓂᕕᖓᑖᓕᒻᒥᑦ 

ᐊᑯᑭᑦᑐᒥᑦ ᐆᒐᕐᒥᑦ. 

• ᐃᑲᔪᖅᑕᐅᓪᓗᑎᒃ ᒪᕐᕉᓐᓄᑦ ᓄᓇᓕᒻᒥᑦ ᐱᓕᕆᔨᓄᑦ, ᐊᔾᔨᒌᙱᑦᑐᓂᑦ ᓱᓇᒃᑯᑖᓂᑦ ᐋᖅᑭᔅᓯᓚᐅᖅᑐᑦ ᐃᒫᓂ ᑲᖏᖅᖠᓂᐅᑉ 

ᖃᓂᒋᔭᖓᓂ ᐃᓚᒋᔭᐅᓪᓗᓂ ᓂᐱᖃᐅᑎᓂᑦ ᓂᐱᓕᐅᕆᓂᕐᒥᑦ ᐊᐅᓚᓂᕆᔭᖏᓐᓂᒃ ᓂᕕᖓᑖᓕᓐᓂᑦ ᐃᖃᓗᓐᓂᑦ, ᐃᒫᓂ 

ᓂᐱᖃᐅᑎ ᓂᐱᓕᐅᕆᓂᕐᒥᑦ ᐅᒥᐊᕐᔪᐊᑦ ᐊᐅᓚᓂᖏᓐᓂᒃ, ᓂᒡᓚᓱᓐᓂᖓ ᐊᒻᒪᓗ ᖃᐅᒪᖃᕐᓂᖓᓂ ᓂᐱᓕᐅᕆᔩᑦ, 

ᐊᒻᒪᓗ ᓱᓇᒃᑯᑖᑦ ᖃᐅᔨᓴᕐᓂᕐᒥᑦ ᐃᒫᓂᑦ ᐊᐅᓚᑦᑕᔫᕋᓛᓂᑦ ᖁᑦᑎᓐᓂᖏᓐᓂᒃ.  

• ᓂᐱᖃᐅᑏᑦ ᐃᓕᔭᐅᔪᑦ 2023ᒥᑦ ᐱᔭᐅᓚᐅᕐᒥᔪᑦ. ᑐᑭᓯᒋᐊᕈᑎᔅᓴᑦ ᐃᖃᓗᐃᑦ ᓅᓐᓂᕆᕙᑦᑕᖏᓐᓂᒃ ᐅᖃᐅᓯᕆᔭᐅᓛᕐᒥᔪᖅ 

ᓄᓇᓕᒻᒥ ᐊᑐᐃᓐᓇᐅᓕᖅᑲᑕ.  

• ᖃᐅᔨᓴᕐᓂᐅᔪᖅ ᐃᖃᓗᐃᑦ ᓂᕆᕙᑦᑕᖏᓐᓂᒃ, ᓄᑭᖏᑕ ᐊᒥᐊᖓᓂ, ᐊᒻᒪᓗ ᐃᒫᓂ ᐊᐅᑦᑕᔫᕋᓛᓂᑦ 

ᐱᒋᐊᙵᓚᐅᖅᓯᒪᔪᖅ 2021ᒥᑦ ᐊᒻᒪᓗ ᑲᔪᓯᑎᑕᐅᓪᓗᓂ 2024ᒥᑦ, 50ᓂᒃ ᑎᓱᔪᓂᑦ ᐃᖃᓗᑦᑐᑎᒃ ᑕᐃᔮᓇ ᑰᖓᓂ.  

• ᐃᒪᒻᒥᐅᑕᓕᕆᔨᒃᑯᑦ ᓄᐊᑦᑎᓚᐅᕐᒥᔪᑦ 38ᓂᒃ ᐊᑯᑭᑦᑐᓂᑦ ᐆᒐᕐᓂᑦ, 26 ᑲᓇᔪᕐᓂᒃ, ᐊᒻᒪᓗ 71ᓂᒃ ᑲᑭᐊᓐᓂᒃ 

ᑲᖏᖅᖠᓂᐅᑉ ᖃᓂᒋᔭᖓᓂ ᖃᐅᔨᓴᕐᓂᕐᒧᑦ ᖁᑦᑎᓐᓂᐅᔪᓂᑦ ᐃᒫᓂ ᐊᐅᑦᑕᔫᕋᓛᓂᑦ. ᖃᐅᔨᔭᐅᔪᑦ ᑕᕝᕙᙵᑦ 

ᐱᓕᕆᐊᖑᔪᒥᑦ ᐅᖃᐅᓯᕆᔭᐅᓛᕐᒥᔪᑦ ᓄᓇᓕᒻᒥ ᐊᑐᐃᓐᓇᐅᓕᖅᑲᑕ. 

 

3. ᐃᖃᓗᑦᑑᑦᑎᐊᖅ:  

• ᓯᕗᓂᐊᒍᑦ ᐃᖃᓗᓕᕆᓂᕐᒧᑦ ᑲᑎᒪᓂᖃᓚᐅᖅᑐᑦ ᔫᓂ 2024ᒥᑦ ᕿᑎᕐᒥᐅᑦ ᓂᕆᑖᕐᕕᖓᓂ ᐃᖃᓗᓕᕆᕝᕕᖓᓂ. 

ᐃᒪᕐᒥᐅᑕᓕᕆᔨᒃᑯᑦ ᐃᖃᓗᓕᕆᓂᕐᒧᑦ ᐊᐅᓚᑦᑎᓂᕐᒧᑦ ᐃᖅᑲᓇᐃᔭᖅᑏᑦ ᑲᑎᖃᑎᖃᓚᐅᖅᑐᑦ ᐃᖃᓗᒐᓱᐊᖅᑎᓂᑦ ᐊᒻᒪᓗ 

ᐃᓕᓐᓂᐊᖅᑎᑦᑎᒃᑲᓐᓂᖅᑐᑎᒃ ᐱᒻᒪᕆᐅᓂᖓᓂ ᐱᔭᐅᕙᓪᓕᐊᔪᓂᑦ ᑎᑎᕋᕆᐊᓕᓐᓂᒃ ᐅᖃᐅᓯᖃᕐᓂᕐᒥᑦ 

ᐱᔭᐅᕙᓪᓕᐊᔪᓂᑦ ᐊᑐᓂ ᐱᒐᓱᐊᕐᓂᒃᑯᑦ, ᐱᔭᐅᖃᓯᐅᑎᔪᓂᑦ, ᐊᒻᒪᓗ ᖁᔭᓈᖅᑕᐅᒋᐊᓕᓐᓂᒃ ᑐᑭᓯᒋᐊᕈᑎᔅᓴᓂᑦ. 



• ᐃᖃᓗᓐᓂᒃ ᓂᐅᕕᐊᔅᓴᓕᕆᓂᕐᒧᑦ ᐆᒪᔪᕋᓱᐊᕐᓂᖃᓚᐅᖅᑐᑦ ᑕᓪᓕᒪᓂᑦ ᐃᓂᐅᔪᓂᑦ 2024 ᐊᐅᔭᖓᓂ/ᐅᑭᐊᔅᓵᖓᓂ 

ᐃᖃᓗᒐᓱᓐᓇᐅᑎᓪᓗᒍ ᑖᕙᓂ ᐃᑲᓪᓗᒃ, ᕼᐊᓗᒃᕕᒃ (30-ᒪᐃᔪ), ᔭᐃᑯ, ᓲᕆ, ᐊᒻᒪᓗ ᓛᒃᓚᓐ ᑰᖏᓐᓂᒃ. ᑲᑎᑦᑐᒋᑦ 

42,453 ᑭᓗᒍᕌᒻᓂᒃ (ᖃᓂᓛᒧᑦ ᓈᓴᐅᑎᒧᑦ ᐅᖁᒪᐃᓐᓂᒃᑯᑦ) ᐆᒪᔪᖅᑕᐅᓚᐅᖅᑐᑦ.  

• ᐃᒪᕐᒥᐅᑕᓕᕆᔨᒃᑯᑦ ᐸᕐᓇᓯᒪᔪᑦ ᑲᑎᖅᓱᖅᓯᒪᔪᑦ ᐃᖃᓗᓕᕆᓂᕐᒥᑦ ᐊᐅᓚᑦᑎᓂᕐᒧᑦ ᐸᕐᓇᐅᑎᒥᑦ ᐱᓕᕆᖃᑎᒌᑦ 

ᑲᑎᒪᓂᕆᓛᖅᑕᒥᓂᒃ ᐊᒻᒪ ᑭᖑᓂᐊᒍᑦ ᐃᖃᓗᒐᓱᓐᓂᐅᑉ ᑲᑎᒪᑎᑦᑎᓛᖅᑐᑦ ᐅᑭᐅᖑᓂᐊᖅᑐᒥᑦ. 

• ᐃᖃᓗᑦᑑᖅᑎᐊᕐᒥ ᑮᓇᐅᔭᓕᐅᕈᑎᓂᑦ ᐱᓕᕆᕝᕕᒻᒥ ᖃᐅᔨᓴᖅᑕᐅᔪᑦᓴᓂᑦ ᐱᓕᕆᐊᑦᓴᖅ ᓱᓕ ᑲᔪᓯᓂᖃᑦᑎᐊᓚᐅᖅᑐᖅ 

ᐊᐅᔭᐅᓚᐅᖅᑐᒥᑦ ᐱᑎᑦᑎᕙᑦᑐᑎᒃ ᐃᖃᓗᓕᕆᔨᒃᑯᓐᓂᑦ ᐱᓕᕆᔾᔪᑎᒥᓂᕐᓂᒃ ᓄᐊᑕᐅᓯᒪᔪᓂᑦ ᐊᒻᒪ ᖃᐅᔨᓴᖅᑕᐅᓯᒪᔪᓂᑦ 

200−ᓂᑦ ᐃᖃᓗᓐᓂᑦ ᐱᖓᓱᓂᑦ ᑕᓪᓕᒪᐅᔪᓂᑦ ᐃᓂᐅᔪᓂᑦ ᐱᕕᐅᕙᑦᑐᒥᑦ ᑮᓇᐅᔭᓕᐅᕈᑎᓂᑦ ᐃᖃᓗᕝᕕᐅᕙᑦᑐᓂᑦ 

ᐃᒪᖃᕐᕕᓐᓂᑦ. ᑕᒪᓐᓇ ᐊᑯᓂᐅᓛᖑᔪᖅ ᐱᓕᕆᐊᖑᔪᖅ ᓄᓇᕗᒻᒥ, ᐊᕐᕌᒍᓄᑦ 50ᓄᑦ, ᐊᒻᒪᓗ ᐋᖅᑭᔅᓯᓯᒪᔪᖅ 

ᑐᙵᕕᐅᓪᓗᓂ ᑲᑎᙵᔪᓂᑦ ᖃᐅᔨᓴᕐᓂᕐᒥᑦ ᓄᓇᕗᒻᒥ.  

• ᒫᓐᓇᕈᓘᓚᐅᖅᑐᖅ ᓯᕗᓕᖅᓱᕈᑎᖏᑦ ᐊᒻᒪᓗ ᖃᐅᔨᕈᑎᖏᑦ ᓴᖅᑮᓚᐅᖅᑐᑦ ᐃᖃᓗᒃᑑᑦᑎᐊᕐᒥᑦ ᐃᖃᓗᖏᑦ 

ᓂᐅᕕᐊᔅᓴᓕᕆᓂᕐᒧᑦ ᐊᔾᔨᒌᙱᑦᑐᓂᑦ ᐊᒥᓲᓂᖏᓐᓂᒃ ᐃᖃᓗᒐᓱᐊᕐᓂᐅᕗᖅ. ᐅᖃᖃᑎᒌᓛᖅᑐᑦ ᐅᑭᐅᒃᑯᑦ ᐱᐅᓛᒃᑯᑦ 

ᐱᓕᕆᓂᐅᔪᒥᑦ ᐊᐅᓚᑦᑎᓂᕐᒥᑦ ᐊᔾᔨᒌᙱᑦᑐᓂᑦ ᐃᖃᓗᓐᓂᑦ ᐊᒻᒪᓗ ᖃᓄᐃᑦᑐᓂᑦ ᖃᐅᔨᓴᕐᓂᐅᔪᓂᑦ 

ᐊᑑᑎᖃᓐᓂᖅᐹᖑᒐᔭᕐᒪᖔᑦ ᓯᕗᓂᔅᓴᒥᑦ ᐊᐅᓚᑦᑎᓂᕐᒧᑦ ᐃᓱᒪᓕᐅᕆᓂᕐᒥᑦ. 

 

ᐊᑯᑭᑦᑐᑉ ᖃᓕᕋᓕᖏᑦ (ᓇᑖᕐᓇᐃᑦ):  

1. ᑎᓄᔾᔭᕝᕕᒻᒥ ᓇᑖᕐᓇᓂᒃ ᐊᐅᓚᑦᑎᕕᐅᓂᖓᑕ ᐃᒪᖓ (CSTMA):  

• 2024 ᐅᑭᐅᖓᓂ ᐊᑯᑭᑦᑐᑦ ᖃᓕᕋᓕᖏᑦ ᐃᖃᓗᒐᓱᐊᕐᓂᖅ ᑎᓄᔾᔭᕝᕕᒻᒥ ᐊᑐᖅᑕᐅᓚᐅᖅᑐᖅ ᕕᕝᕗᐊᕆᒥᑦ ᐊᐃᕐᕆᓕᒧᑦ, 

ᑲᑎᑦᑐᒋᑦ ᑕᒫᓂᐸᓗᒃ 290 ᑕᓐᓯᓂᒃ (ᖃᓂᓛᒧᑦ ᓈᓴᐅᑎᒧᑦ ᐅᖁᒪᐃᓐᓂᒃᑯᑦ) ᓄᓈᖅᑕᐅᔪᑦ ᐸᓐᓂᖅᑑᖅ 

ᐃᖃᓗᓕᕆᕝᕕᖓᓂ. ᑕᒫᓂᐸᓗᒃ 300 ᐃᖃᓗᒐᓱᐊᖅᑎᓂᙶᖅᑐᑦ ᐃᖃᓗᓐᓂᑦ ᖃᐅᔨᓴᕋᔅᓴᓂᑦ ᓄᐊᑦᑎᓚᐅᖅᑐᑦ 

2024−ᒥᑦ ᐅᑭᐅᒃᑯᑦ ᐃᖃᓗᒐᓱᐊᕐᓇᐅᑎᓪᓗᒍ ᐊᒻᒪᓗ 120−ᓂᑦ ᖄᒃᑲᓐᓂᐊᒍᑦ ᓂᐅᕐᕈᑕᐅᓂᐊᖅᑐᓂᑦ ᐃᖃᓗᑦᑕᐅᔪᓂᑦ 

ᑐᔭᐃᓚᐅᖅᑐᑦ ᐃᒪᕐᒥᐅᑕᓕᕆᔨᒃᑯᓐᓄᑦ ᖃᐅᔨᓴᕋᔅᓴᓄᑦ.  

• ᐃᒪᕐᒥᐅᑕᓕᕆᔨᒃᑯᑦ ᐋᖅᑭᔅᓯᓚᐅᒻᒪᑕ ᐱᒍᓐᓇᐅᑎᒥᒃ ᐱᒋᐊᕐᓂᖓᓂ ᐋᒌᓯ 2024ᒥᑦ ᓯᑯᖃᕈᓐᓃᑦᑎᓪᓗᒍ ᐊᐅᔭᒃᑯᑦ 

ᐃᖃᓗᒐᓱᐊᑦᑐᖃᕈᓐᓇᖁᓪᓗᒍ ᑕᒪᓂ ᑎᓄᔾᔭᕝᕕᒻᒥ, ᑭᓯᐊᓂ ᓄᓈᖅᑕᐅᔪᓂᑦ ᐅᖃᐅᓯᖃᓚᐅᙱᑦᑐᑦ. 

• ᐃᒪᕐᒥᐅᑕᓕᕆᔨᒃᑯᑦ ᐃᖅᑲᓇᐃᔭᖅᑎᖏᑦ ᐸᕐᓇᐃᕙᓐᓕᐊᔪᑦ ᐅᐸᓪᓗᑎᒃ ᓯᕗᓂᐊᒍᑦ ᑲᑎᒪᑎᑦᑎᓛᖅᑐᑦ ᐸᓐᓂᖅᑑᒥᑦ 

ᔮᓄᐊᕆ 2025ᒥᑦ ᓯᕗᓂᖓᓂ ᐱᒋᐊᓚᐅᙱᑎᓪᓗᒍ 2025 ᐅᑭᐅᒃᑯᑦ ᐃᖃᓗᒐᓱᐊᕐᓂᕐᒥᑦ. 

• ᐃᒪᕐᒥᐅᑕᓕᕆᔨᒃᑯᑦ ᖃᐅᔨᓴᖅᑏᑦ ᐊᑐᖅᑐᑦ ᓂᕿᑦᑕᓐᓇᓕᒻᒥ ᐅᐊᔭᖃᙱᑦᑐᒥᑦ ᐃᒪᐅᑉ ᐃᖅᑲᖓᓂ ᑕᖅᑭᔭᓕᐅᕈᑎᒥᑦ 

ᒥᔅᓴᐅᓴᓂᕐᒧᑦ ᖃᑦᑎᐅᓂᖏᑦ ᐊᑯᑭᑦᑑᑉ ᐃᖃᓗᔾᔪᐊᖏᑦ ᑎᓄᔾᔭᕝᕕᒻᒥ, ᖃᐅᔨᓴᕋᓱᐊᕐᓂᕐᒧᑦ ᐊᑦᑐᐊᓂᕆᔭᖏᑦ ᐃᖃᓗᐃᑦ 

ᑐᖁᑕᐅᕙᓐᓂᖏᓐᓂᒃ ᐊᑯᑭᑦᑑᑉ ᐃᖃᓗᔾᔪᐊᖏᓐᓄᑦ. ᐱᓕᕆᐊᖑᔪᖅ ᐱᒋᐊᓚᐅᖅᓯᒪᒻᒪᑦ 2023−ᒥᑦ ᐸᕐᓇᐅᑎᓯᒪᓪᓗᓂᓗ 

ᑲᔪᓯᓂᐊᖅᑐᖅ 2026−ᒧᑦ. 

• ᐃᑲᔪᖅᓱᖅᑕᐅᓪᓗᑎᒃ ᐸᓐᓂᖅᑑᒥᑦ ᐆᒪᔪᕐᓂᐊᖅᑎᒃᑯᓐᓂ, ᑕᕆᐅᕐᒥᑦ ᖃᐅᓴᕐᓂᕐᒧᑦ ᐱᓕᕆᔩᑦ (OTN) ᐃᓕᓯᓚᐅᖅᑐᑦ 

ᐃᖃᓗᓐᓂᑦ ᖃᐅᔨᓴᕐᓂᕐᒧᑦ ᐳᑦᑕᓛᕈᑎᓂᑦ ᑎᓄᔾᔭᕝᕕᒻᒥ ᖃᐅᔨᒐᓱᐊᖅᑐᑎᒃ ᓂᕕᖓᑕᓕᓐᓂᒃ ᐊᑯᑭᑦᑐᑦ ᖃᓕᕋᓕᖏᓐᓂᒃ 

ᐊᓂᕙᓪᓕᐊᓂᖏᓐᓂᒃ. ᖃᐅᔨᓴᖅᑕᐅᔾᔪᑎᒥᓃᑦ ᐊᑐᖅᑕᐅᒐᔭᖅᑐᑦ ᒥᔅᓴᐅᓴᕆᐊᕐᓗᑎᑦ ᐊᒥᓲᓂᖏᓐᓂᒃ ᐊᓂᐊᕙᓪᓕᐊᔪᓂᑦ 

ᑎᓄᔾᔭᕝᕕᒻᒥ ᑐᑭᓯᐅᒪᓂᖅᓴᐅᓂᕐᒧᑦ ᑲᓲᒪᓂᕆᔭᖏᓐᓂᒃ ᓄᐊᑦᐅᐊᔅᑦ ᐊᑦᓛᓐᑎᒃ ᐃᖃᓗᒐᓱᐊᕐᓂᕐᒧᑦ ᑲᑐᔾᔨᖃᑎᒌᓂᑦ 

(NAFO) ᐃᓛᒃᑰᕐᓂᖏᑦ 0B. 

 

2. ᐃᒥᒃᑳᖓᓂᖓ 0A ᐃᒪᖁᑎᖓ 

• ᐃᑲᔪᖅᓱᖅᑕᐅᓂᒃᑯᑦ ᓇᖕᒪᐅᑕᖅ ᐆᒪᔪᕐᓂᐊᖅᑎᒃᑯᑦ ᑲᑐᔾᔨᖃᑎᒌᒃᑯᖏᓐᓄᑦ, ᐃᒪᕐᒥᐅᑕᓕᕆᔨᒃᑯᑦ ᑐᓂᓯᓚᐅᖅᑐᑦ 

ᓚᐃᓴᓐᓯᒥᑦ ᐅᐱᕐᖓᔅᓵᖓᓂ 2024ᒥᑦ ᓯᑯᒥᑦ ᐊᑯᑭᑦᑐᑦ ᖃᓕᕋᓕᖏᓐᓄᑦ ᑲᖏᖅᑐᒐᐱᒻᒥ. ᓚᐃᓴᓐᓯ ᑐᓂᔭᐅᓚᐅᖅᑐᖅ 3 

ᑐᓐᓯᓄᑦ ᐊᑐᐃᓐᓇᐅᔪᓂᑦ 100 ᑕᓐᓯᓂᑦ ᑯᐊᑕᒥᑦ ᓴᓂᕐᕙᑦᑕᐅᓯᒪᔪᓂᑦ ᐃᒪᖁᑎᖏᓐᓂ ᐃᖃᓗᒐᓱᐊᕐᓂᕐᒧᑦ NAFO 

ᐃᓛᒃᑰᖓᔪᒥᑦ 0A. ᑕᒫᓂᐸᓗᒃ 1.7 ᑖᓐᓯᓂᒃ ᐊᑯᑭᑦᑐᑦ ᖃᓕᕋᓕᖏᓐᓂᒃ ᓄᓇᒨᕈᔾᔨᓚᐅᖅᑐᑦ ᐊᒻᒪᓗ 

ᖃᐅᔨᓴᕋᔅᓴᓂᑦ/ᖃᐅᔨᓴᖅᑕᐅᔾᔪᑎᒥᓂᕐᓂᒃ ᓲᕐᓗ ᑕᑭᓂᖏᑦ ᐊᒻᒪᓗ ᐅᖁᒪᐃᓐᓂᖏᑦ ᓄᐊᑕᐅᔪᔪᑦ 200−ᓂᒃ ᐃᖃᓗᓐᓂᑦ 

ᓄᓇᓕᒻᒥᑦ ᐃᖃᓗᒐᓱᐊᖅᑎᓄᑦ ᑐᔫᑕᐅᓪᓗᑎᓗ ᐃᒪᕐᒥᐅᑕᓕᕆᔨᒃᑯᑦ ᖃᐅᔨᓴᖅᑎᖏᓐᓄᑦ.  

• ᐃᒪᕐᒥᐅᑕᓕᕆᔨᒃᑯᑦ ᑐᓂᔭᐅᓯᒪᔪᑦ ᐱᓕᕆᒍᒪᔪᒥᑦ ᐊᑐᐃᓐᓇᖃᕐᕕᐅᓂᕐᒥᑦ ᐃᒪᖁᑎᖏᓐᓂᒃ ᐊᑯᑭᑦᑐᑦ ᖃᓕᕋᓕᖏᓐᓂᒃ 

ᖃᑦᑎᕌᕈᓐᓇᕐᓂᖏᓐᓄᑦ ᓯᑯᒥᑦ ᐃᖃᓗᒐᓱᐊᕐᓂᕐᒥᑦ 2025ᒥᑦ. ᐃᒪᒻᒥᐅᑕᓕᕆᔨᒃᑯᑦ ᐱᓕᕆᖃᑎᖃᖅᑐᑦ ᐱᖃᑕᐅᒍᒪᔪᓂᑦ 

ᐃᖃᓗᒐᓱᐊᖅᑎᓂᑦ ᓚᐃᓴᓐᓯᑖᕋᓱᐊᕐᓂᕐᒧᑦ ᐱᓕᕆᓂᐅᔪᒥᑦ ᐊᒻᒪᓗ ᐱᕙᒌᔭᐃᕙᓪᓕᐊᔪᑦ ᐊᒡᒋᖅᐸᓪᓕᐊᔪᒥᑦ 

ᐃᖃᓗᒐᓱᓐᓂᐅᓛᖅᑐᒥᑦ.  

• ᐃᒪᕐᒥᐅᑕᓕᕆᔨᒃᑯᑦ ᑲᔪᓯᓂᐊᖅᑐᑦ ᐱᓕᕆᖃᑎᖃᕐᓗᑎᒃ ᐊᐅᓚᑦᑎᔨᐅᖃᑎᒌᑦᑐᓂᑦ ᐊᒻᒪᓗ ᐃᖃᓗᒐᓱᐊᖅᑎᓂᑦ 

ᐱᔾᔪᑎᒋᓪᓗᒍ ᓯᕗᓂᔅᓴᒥᑦ ᐃᖃᓗᒐᓱᓐᓂᐅᔪᒥᑦ 100 ᑖᓐᓯᓂᒃ NAFO ᐃᒻᒥᒃᑰᖓᓂᖓᓂ 0A ᐃᒪᖁᑎᖏᓐᓂᒃ ᐊᑯᑭᑦᑐᑦ 

ᖃᓕᕋᓕᖏᑦ ᖃᑦᑎᕌᕈᓐᓇᕐᓂᖏᓐᓂᒃ.  



 

ᐃᖃᓗᓂᒃ ᐃᖃᓗᕕᔅᓴᐅᑎᑕᐅᔪᑦ ᐱᒐᔅᓴᐅᑎᑕᐅᓂᖏᑦ: 

• ᐃᒪᒻᒥᐅᑕᓕᕆᔨᒃᑯᑦ ᑐᓂᔭᐅᓯᒪᔪᑦ ᑭᐅᔾᔪᑎᒋᔭᐅᔪᓂᒃ ᑐᔅᓯᕋᐅᑎᒋᔭᐅᔪᒧᑦ ᐊᐅᓚᑦᑎᒍᑎᒋᔭᐅᔪᑦ ᐋᖅᑭᒋᐊᑦᑕᐅᓂᖏᓐᓄᑦ 

ᐅᑯᓇᙵᑦ ᐃᖃᓗᒐᓱᐊᑦᑎᑦ (ᑕᒪᐃᑎᒍᑦ) ᐊᐅᓚᑦᑎᒍᑎᑦ  ᓇᓗᓇᐃᖅᓯᓂᕐᒥᑦ ᐊᐃᑉᐹᓂ ᑲᑎᑕᐅᓯᒪᔪᑦ ᐊᖏᓛᖑᔪᓂᒃ 

ᐃᖃᓗᓐᓂᒃ ᐃᖃᓗᕕᐅᒍᓐᓇᑦᑎᑕᐅᔪᓂᒃ ᐅᐱᕐᖓᔅᓵᖓᓂ 2025 (ᓂᕆᐅᓇᖅᑐᖅ) ᑕᐃᒃᑯᐊᓗ ᐊᓯᕈᑦᑕᐅᒍᓐᓇᕋᔭᓪᓗᑎᒃ 

ᐃᖃᓗᓐᓂᒃ ᐃᖃᓗᕕᐅᒍᓐᓇᑦᑎᑕᐅᔪᓂᒃ ᐱᒐᔅᓴᐅᑎᑕᐅᔪᓂᒃ (ᐃᒻᒥᒃᑰᖓᓂᖏᑦ 6.1-6.3) ᐅᑯᓇᓂ ᐃᖃᓗᒐᓱᐊᓐᓂᒻᒧᑦ 

ᒪᓕᒐᒻᒥ. ᑕᒪᓐᓇ ᐃᓚᖃᖅᐳᖅ ᐃᖃᓗᐃᑦ ᐊᒥᓲᓂᖏᓐᓂᒃ ᐃᖃᓗᑦᑑᑦᑎᐊᕐᒥᑦ ᐊᒻᒪᓗ ᑎᓄᔾᔭᕝᕕᒻᒥ ᐊᒻᒪᓗ 

ᐅᑭᐅᖅᑕᖅᑐᒥᑦ ᐊᒻᒪᓗ ᑕᖅᓴᑯᑖᓖᑦ ᑭᖑᑉᐸᐃᑦ ᑲᓇᓐᓇᖓᓂ ᖃᐅᔨᓴᕐᓂᕐᒥᑦ ᑭᓪᓕᖓ (EAZ).  

• ᐃᖃᓗᐃᑦ ᐃᖃᓗᑦᑕᐅᒍᓐᓇᑦᑎᑕᐅᔪᑦ ᐱᔭᐅᒍᓐᓇᑦᑎᑕᐅᓂᖏᑦ ᐃᓚᖃᒻᒪᑕ ᒪᓕᑦᑕᐅᒋᐊᖃᑦᑎᑕᐅᔪᓂᒃ 

ᐋᖅᑭᐅᒪᑎᑕᐅᖁᓪᓗᒋᑦ ᐊᖏᓛᖑᔪᓂᒃ ᐃᖃᓗᓐᓂᒃ ᐃᖃᓗᕕᐅᒍᓐᓇᑦᑎᑕᐅᔪᓂᒃ ᓇᓗᓇᐃᖅᑕᐅᔪᓂᑦ 

ᒪᓕᒃᑕᐅᒋᐊᖃᑦᑎᑕᐅᔪᒃᑯᑦ ᑎᑭᐅᒪᓗᑎᒃ ᐊᑐᑦᑕᐅᒋᐋᖃᑦᑎᑕᐅᔪᓄᑦ ᐊᑐᑦᑕᐅᓂᔅᓴᐅᓕᖁᓪᓗᒋᑦ 

ᓄᖑᑉᐸᓪᓕᐊᖏᓐᓂᔅᓴᐅᑎᑕᐅᓂᖏᑦ ᐊᒻᒪᓗ ᐱᕙᓪᓕᐊᑎᑕᐅᓗᑎᒃ ᐊᒻᒪᓗ ᐊᑐᓕᑦᑎᑕᐅᓗᑎᒃ 

ᐋᖅᑭᔅᓱᑦᑕᐅᒋᐊᒃᑲᓐᓂᓐᓂᖏᓐᓄᑦ ᐸᕐᓇᒍᑎᑦ ᐃᖃᓗᕕᐅᒍᓐᓇᑦᑎᑕᐅᔪᓄᑦ ᑕᐃᒃᑯᓄᖓ ᖃᔅᓰᓐᓇᐅᓗᐋᓕᔅᓯᒪᔪᓄᑦ 

ᐃᒪᓐᓇᐅᖁᓪᓗᒋᑦ ᐅᕝᕙᓘᓐᓃᑦ ᑐᖔᓂᓕᓪᓗᑎᒃ ᑭᓪᓕᖓ ᖃᐅᔨᒪᔾᔪᑎᔅᓴᐅᓂᖓᓂ.  

• ᐃᒪᒻᒥᐅᑕᓕᕆᔨᒃᑯᑦ ᐃᖅᑲᓇᐃᔭᖅᑎᖏᑦ ᓴᖅᑮᓚᐅᖅᑐᑦ ᑐᑦᓯᕋᐅᑎᒥᑦ ᐃᖃᓗᒃᑑᑦᑎᐊᖅ ᐃᖃᓗᓐᓄᑦ ᑲᑎᖅᓱᖅᓯᒪᔪᑦ 

ᐃᖃᓗᓕᕆᓂᕐᒥᑦ ᐊᐅᓚᑦᑎᓂᕐᒧᑦ ᐸᕐᓇᐅᑎ ᐱᓕᕆᖃᑎᒌᓄᑦ ᔫᓂ 2023ᒥᑦ ᐊᒻᒪᓗ ᐸᓐᓂᖅᑑᒥ ᐆᒪᔪᕐᓂᐊᖅᑎᒃᑯᑦ 

ᑲᑎᒪᔨᖏᓐᓄᑦ ᔪᓚᐃ 2023ᒥᑦ, ᐃᑲᔪᖅᓱᖅᑕᐅᓂᕐᒧᑦ ᓇᓗᓇᐃᖅᓯᓂᕐᒥᑦ ᑎᓄᔾᔭᕝᕕᒻᒥ ᐊᒻᒪᓗ ᐃᖃᓗᒃᑑᑦᑎᐊᕐᒥᑦ 

ᐃᖃᓗᐃᑦ ᐊᒥᓲᓂᖏᓐᓂᒃ ᐱᕐᔪᐊᖑᓪᓗᑎᒃ ᐃᖃᓗᐃᑦ ᐊᒥᓲᓂᖏᓐᓂᒃ.  

o ᑖᒃᑯᐊ ᑲᑎᙵᓂᖏᑦ ᐃᓕᔭᐅᑉᐸᑕ ᐃᖃᓗᓂᒃ ᐃᖃᓗᕕᔅᓴᐅᑎᑕᐅᔪᑦ ᐱᒐᔅᓴᐅᑎᑕᐅᓂᖏᑦ, ᒫᓐᓇᑦᑕᐅᑎᒋ 

ᐊᐅᓚᑦᑎᓂᕐᒧᑦ ᐊᓯᔾᔩᕋᔭᙱᑦᑐᑦ ᑲᑎᙵᔪᑦ ᐆᒪᑦᑎᐊᕆᒻᒪᑕ ᐊᒻᒪᓗ ᒫᓐᓇᐅᔪᖅ ᐊᐅᓚᑕᐅᓂᖏᑦ ᐃᖃᓘᔪᑦ 

ᓈᒻᒪᑦᑐᓂ.  

• ᐃᒪᕐᒥᐅᑕᓕᕆᔨᒃᑯᑦ ᐃᖅᑲᓇᐃᔭᖅᑎᖏᑦ ᑐᔅᓯᕋᓚᐅᕐᒥᔪᑦ ᑐᓴᕈᒪᓪᓗᑎᒃ ᑖᔅᓱᒥᖓ ᑐᔅᓯᕋᐅᑎᒥᑦ ᑕᐃᑲᓂ ᕿᑎᕐᒥᐅᑦ 

ᐆᒪᔪᓕᕆᔨᒃᑯᑦ ᑲᑎᒪᔨᖏᑦ ᐊᒻᒪᓗ ᕿᑭᖅᑖᓗᒃ ᐆᒪᔪᓕᕆᔨᒃᑯᑦ ᑲᑎᒪᔨᖏᑦ ᐊᕐᕌᒍᑕᒫᑦ ᑲᑎᒪᓂᕆᕙᑦᑕᖏᓐᓂᒃ 2023ᒥᑦ 

ᐊᒻᒪᓗ 2024ᒥᑦ ᐊᒻᒪᓗ ᐃᓱᒫᓘᑕᐅᔪᓂᑦ ᐅᖃᐅᓯᖃᓚᐅᙱᑦᑐᑦ.  

• ᑐᔅᓯᕋᐅᑎ ᓇᓗᓇᐃᖅᓯᓂᕐᒥᑦ ᑖᒃᑯᓂᐊ ᐊᒥᓲᓂᖏᓐᓂᒃ ᐱᕐᔪᐊᖑᓪᓗᑎᒃ ᐃᖃᓗᐃᑦ ᐊᒥᓲᓂᖏᓐᓂᒃ ᓴᖅᑭᑕᐅᕙᒌᓚᐅᕐᒥᔪᑦ 

ᑲᓇᑕᒥ ᒐᔭᑦ, ᐃᓚᖓ I, ᐅᑐᐱᕆ 12, 2024ᒥᑦ, 30-ᓄᑦ ᐅᓪᓗᓄᑦ ᐃᓄᓕᒫᓂᑦ ᐅᖃᐅᓯᔅᓴᖃᕐᕕᐅᓂᕐᒧᑦ 

ᐃᓱᓕᕝᕕᖃᓚᐅᖅᑐᖅ ᓄᕕᐱᕆ 11, 2024ᒥᑦ. ᐃᓱᒫᓘᑕᐅᔪᓂᑦ ᓴᖅᑭᑕᐅᔪᖃᓚᐅᙱᑦᑐᖅ ᐱᔾᔪᑎᒋᓪᓗᒍ 

ᓇᓗᓇᐃᖅᓯᓂᕐᒥᑦ ᑕᒪᒃᑯᓂᖓ ᐃᖃᓗᓐᓂᑦ ᐅᕝᕙᓘᓐᓃᑦ ᑲᓇᓐᓇᖓᓂ ᖃᐅᔨᓴᕐᓂᕐᒥᑦ ᑭᓪᓕᖓ ᑭᖑᑉᐸᐃᑦ 

ᐊᒥᓲᓂᖏᓐᓂᒃ ᐱᕐᔪᐊᕆᔭᐅᓂᖏᓐᓂᒃ ᐃᓄᓕᒫᓂᑦ ᑐᓴᖅᑕᐅᓂᕐᒧᑦ ᐱᕕᖃᖅᑎᑦᑎᑎᓪᓗᒋᑦ. 

• ᒫᓐᓇᕈᓘᓚᐅᖅᑐᖅ ᑐᔅᓯᕋᐅᑕᐅᔪᖅ ᐊᑯᓂᐅᓂᖓ ᐃᓚᓕᐅᑎᓂᕐᒥᑦ ᑖᒃᑯᓂᖓ ᐊᒥᓲᓂᖏᓐᓂᒃ ᒪᓕᒐᓕᕆᓂᕐᒧᑦ 

ᑭᖑᓪᓕᕐᒥᑦ ᓴᖅᑭᑕᐅᔪᒥᑦ ᑲᓇᑕᒥ ᒐᔭᑦ, ᐃᓚᖓ II ᐅᐱᕐᖓᔅᓵᒥᑦ 2025ᒥᑦ, ᓯᕗᓂᐊᒍᑦ ᑭᖑᓪᓕᕐᒥᑦ ᐋᖅᑭᔅᓱᖅᓯᒪᔪᒥᑦ 

ᓄᓇᕗᑦᒥ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᑲᑎᒪᓂᖃᓚᐅᙱᓐᓂᖏᓐᓂᒃ ᔫᓂᒥᑦ.  

• ᒫᓐᓇᕈᓘᓚᐅᖅᑐᖅ ᑐᑭᓯᒋᐊᕈᑎᔅᓴᑦ ᐱᔾᔪᑎᒋᓪᓗᒋᑦ ᐅᑭᐅᖅᑕᖅᑐᒥᑦ ᑭᖑᑉᐸᐃᑦ ᑲᓇᓐᓇᖓᓂ ᖃᐅᔨᓴᕐᓂᕐᒥᑦ ᑭᓪᓕᖓᓂ 

ᐅᖃᐅᓯᖃᖅᐳᖅ ᑖᒃᑯᐊ ᑲᑎᙵᔪᑦ ᐃᓚᒋᔭᐅᔪᖅ ᐊᖏᓂᖅᓴᒧᑦ ᑲᑎᙵᔪᓄᑦ, ᑕᐃᒪᐃᒻᒪᓪᓗ ᒫᓐᓇᐅᔪᖅ ᑲᑎᙵᔪᑦ 

ᐃᓂᖓ ᓇᓗᓇᐃᖅᑕᐅᓯᒪᓂᖓ ᐊᒻᒪᓗ ᑐᕌᖓᖃᓯᐅᑎᓂᖓ ᑭᒡᓕᖓ ᖃᐅᔨᒪᔾᔪᑎᔅᓴᐅᓂᖓᓄᑦ ᐊᑐᕈᓐᓃᖅᑐᑦ. 

ᐃᓱᒪᒋᓗᒍ ᑕᒪᓐᓇ ᒫᓐᓇᒫᖑᔪᒥᑦ ᑐᑭᓯᒋᐊᕈᑎᔅᓴᓂᑦ, ᐅᖃᖃᑎᖃᕐᓂᕐᒥᑦ ᑎᒍᒥᐊᖅᑎᐅᔪᓂᑦ ᐊᒻᒪᓗ ᐱᔪᓐᓇᐅᑎᓂᑦ 

ᑎᒍᒥᐊᖅᑎᓂᑦ ᑕᐃᒪᐃᒋᐊᖃᕋᔭᖅᑐᑦ ᓇᓗᓇᐃᖅᓯᓚᐅᙱᓐᓂᖏᓐᓂᒃ ᑖᒃᑯᐊ ᑲᑎᙵᔪᑦ ᐊᖏᔫᓂᖃᖅᑕᐅᓗᑎᒃ ᓄᑖᒥᑦ 

ᑐᔅᓯᕋᐅᑎᓯᒪᔪᒥᑦ ᑲᑎᙵᔪᓂᑦ ᐋᖅᑭᔅᓱᖅᓯᒪᔪᒥᑦ. ᐅᑭᐅᖅᑕᖅᑐᒥᑦ ᑭᖑᑉᐸᐃᑦ ᑲᓇᓐᓇᖓᓂ ᖃᐅᔨᓴᕐᓂᕐᒥᑦ ᑭᓪᓕᖓᓂ 

ᑐᔅᓯᕋᐅᑕᐅᒐᓱᐊᖅᑐᖅ ᐲᖅᑕᐅᓗᓂ ᑭᖑᓂᖓᓂ ᑲᑎᙵᔪᓂᑦ ᐱᕐᔪᐊᓂᑦ ᐃᖃᓗᓐᓂᑦ ᐊᒥᓲᓂᖏᓐᓂᒃ.  

 

ᐃᑦᓯᓐᓇᑰᖅᑕᐅᓯᒪᔪᓂᒃ ᐃᖃᓗᒐᓲᑎᓂᒃ ᐱᓕᕆᐊᑦᓴᖓ: 

• ᐃᒪᕐᒥᐅᑕᓕᕆᔨᒃᑯᑦ ᖁᔭᓈᖅᑕᐅᔪᓂᑦ ᓱᓇᒃᑯᑖᓂᑦ ᐋᖅᑭᑦᑕᐅᓚᐅᖅᑐᖅ 2019−ᒥᑦ ᑐᕌᒐᖃᖅᑐᑎᒃ ᐲᖅᓯᓂᕐᒥᑦ 

ᖁᔭᓈᖅᑕᐅᔪᓂᑦ, ᐊᓯᐅᔨᔭᐅᔪᓂᑦ, ᐅᕝᕙᓘᓐᓃᑦ ᕿᒻᒪᑯᑐᐃᓐᓇᕐᓂᒃ ᓱᓇᒃᑯᑖᓂᑦ, ᖃᐅᔨᒪᔭᐅᒻᒥᔪᖅ ᖁᔭᓈᖅᑕᐅᔪᑦ 

ᓱᓇᒃᑯᑖᑦ.  

• ᐱᓕᕆᐊᖑᔪᖅ ᒫᓐᓇᐅᔪᖅ ᐋᖅᑭᔅᓱᐃᔪᖅ ᑲᓇᑕᒥ ᖁᔭᓈᖅᑕᐅᔪᓂᑦ ᓱᓇᒃᑯᑖᓂᑦ ᖃᓄᐃᓕᐅᕆᐊᕐᓂᕐᒧᑦ ᐸᕐᓇᐅᑎᒥᑦ 

ᐊᑐᐃᓐᓇᐅᓛᖅᑐᖅ 2027−ᒥᑦ ᓇᓗᓇᐃᕐᓗᓂᓗ ᖃᓄᐃᓕᐅᕆᐊᕈᑎᓪᓚᕆᓐᓂᒃ ᑲᒪᒋᔭᖃᕐᓂᕐᒧᑦ ᖁᔭᓈᖅᑕᐅᔪᓂᑦ 

ᓱᓇᒃᑯᑖᓂᑦ ᑲᓇᑕᒥ.  

• ᑲᔪᓯᔪᒥᑦ ᐱᓕᕆᖃᑎᒌᓂᕐᒥᑦ ᐅᖃᖃᑎᒌᓂᕐᒥᓪᓗ ᐱᓪᓗᐊᑕᐅᕗᑦ ᐋᖅᑭᔅᓱᐃᓂᕐᒥᑦ ᖃᓄᐃᓕᐅᕆᐊᕐᓂᕐᒧᑦ ᐸᕐᓇᐅᑎᒥᑦ. 

2024−ᒥᑦ, ᖁᔭᓈᖅᑕᐅᔪᓄᑦ ᓱᓇᒃᑯᑖᓄᑦ ᐱᓕᕆᐊᔅᓴᖓ ᐱᔭᕇᓚᐅᖅᑐᑦ ᒪᑯᓂᖓ ᐱᓕᕆᓯᒪᔪᑦ ᐅᑭᐅᑕᖅᑐᒥ:  

o ᒪᕐᕉᓐᓂᒃ ᐅᑭᐅᖅᑕᖅᑐᒥ ᖃᕋᓴᐅᔭᒃᑯᑦ ᐱᓕᕆᐊᔅᓴᓄᑦ ᑐᓴᕋᑦᓴᓄᑦ ᑲᑎᒪᑎᑦᑎᓚᐅᖅᑐᑦ ᐅᐸᒍᑎᓪᓗᑎᒃ ᒐᕙᒪᒃᑯᑦ 

ᒐᕙᒪᐅᑎᐅᖏᑦᑐᓪᓗ ᑲᑐᔾᔨᖃᑎᒌᑦ, ᐆᒪᔪᕐᓂᐊᖅᑎᒃᑯᑦ ᑲᑐᔾᔨᖃᑎᒌᑦ, ᐃᖃᓗᒐᓱᐊᕐᓂᕐᒧᓪᓗ ᑎᒍᒥᐊᖅᑎᐅᔪᑦ;  



o ᐱᒋᐊᖅᑎᑦᑎᓚᐅᖅᑐᖅ ᑭᖑᓪᓕᕐᒥᑦ ᐊᕐᕌᒍᒥᑦ ᖁᔭᓈᖅᑕᐅᔪᓄᑦ ᓱᓇᒃᑯᑖᓄᑦ ᓄᓇᓕᒻᒥ ᓴᓗᒻᒪᖅᓴᐃᓂᕐᒥᑦ 

ᐱᓕᕆᐊᒥᑦ ᓄᓇᓕᐅᔪᑦ ᑐᔅᓯᕋᕈᓐᓇᓚᐅᖅᑐᑦ ᑮᓇᐅᔭᕐᓂᒃ ᓯᔾᔭᖏᓐᓂᒃ ᓴᓗᒻᒪᖅᓴᐃᓂᕐᒧᑦ ᐱᓕᕆᐊᔅᓴᐅᔪᓂᑦ 

ᓄᓇᓕᖏᓐᓂ ᖃᓂᒋᔭᖓᓂᓗ ᐃᖃᓗᒐᓱᕝᕕᐅᓲᓂᑦ;  

o ᖃᕆᓴᐅᔭᒃᑯᑦ ᖃᐅᔨᓴᕐᓂᕐᒥᑦ ᐊᐱᖅᑯᑎᓂᑦ ᐊᑐᐃᓐᓇᖅᑕᖃᓚᐅᖅᑐᖅ ᐃᓄᓕᒫᓄᑦ ᐅᑐᐱᕆ 28ᒥᑦ ᓄᕕᐱᕆ 

30, 2024ᒧᑦ, ᐱᔾᔪᑎᖃᖅᑐᑎᒃ ᓄᐊᑦᑎᓂᕐᒥᑦ ᐃᓄᓕᒫᓂᑦ, ᑎᒍᒥᐊᖅᑎᐅᔪᓂᑦ, ᐊᒻᒪᓗ ᐱᔪᓐᓇᐅᑎᓂᒃ 

ᑎᒍᒥᐊᖅᑐᓂᑦ ᐃᓱᒪᒋᔭᖏᓐᓂᒃ ᖁᔭᓈᖅᑕᐅᓯᒪᔪᓂᑦ ᓱᓇᒃᑯᑖᓂᑦ ᐱᓕᕆᐊᖑᔪᒥᑦ ᐊᒻᒪᓗ ᖁᔭᓈᖅᑕᐅᓯᒪᔪᓂᑦ 

ᓱᓇᒃᑯᑖᓂᑦ ᑲᓇᑕᒥ.  

o ᐅᖃᐅᓯᖃᓚᐅᖅᑐᑦ ᐊᐃᑉᐸᕆᓕᖅᑕᖓᓂ ᓄᓇᕐᔪᐊᕐᒥᑦ ᓱᓇᒃᑯᑖᓄᑦ ᑲᑎᒪᓂᕐᒥᑦ ᖁᔭᓈᖅᑕᐅᓯᒪᔪᓂᑦ 

ᓱᓇᒃᑯᑖᓂᑦ ᐊᒻᒪᓗ ᕿᓚᓗᒐᕐᓄᑦ ᐊᑦᑕᕐᓇᖅᑕᐃᓕᒪᓂᕐᒧᑦ ᓱᓇᒃᑯᑖᓂᑦ ᕕᕝᕗᐊᕆ 25 ᐊᒻᒪᓗ 26, 2025ᒥᑦ 

ᒪᓐᒃᑕᓐ, ᓂᐅᐳᕋᓐᓱᐃᒃᒥᑦ. ᑲᑎᒪᓂᐅᕐᒧᑦ ᖃᐃᖁᔭᐅᓯᒪᓗᓂ ᑭᓯᐊᓂ, ᐃᕝᕕᑦ ᑲᑐᔾᔨᖃᑎᒌᓯᓪᓘᓐᓃᑦ 

ᐅᐸᒍᒪᓐᓂᕈᔅᓯ, ᑐᓴᖅᑎᑕᐅᒍᒪᔪᒍᑦ ᐅᕗᖓ DFO.GGProgram-ProgrammeEF.MPO@dfo-mpo.gc.ca  

 

ᑎᑎᕋᖅᑐᖅ: ᐃᖃᓗᓕᕆᓂᕐᒥᑦ ᐊᐅᓚᑦᓯᔩᑦ, ᐅᑭᐅᖅᑕᖅᑐᒥ – ᐃᖃᓗᓕᕆᔨᒃᑯᑦ ᐊᒻᒪ ᑕᕆᐅᓕᕆᔨᒃᑯᑦ ᑲᓇᑕᒥ  

 

ᐅᓪᓗᖓ: ᑎᓯᐱᕆ 18, 2024 

